
	سێ تێکست و دیدو نیگای رۆژنامه‌نووسییه‌ له‌سه‌ر ئێرانی ئیمڕۆ.
	له‌ بری پێشه‌کی ...
	به‌شی یه‌که‌م:
	کامیلیا به‌ گوتنی راستییه‌کان خۆت رزگارکه‌.
	سه‌ربرده‌ی ژیان و زیندانی ژنه‌ ژۆرنالیستێکی ئێرانییه‌.
	نووسینی:
	کامیلیا ئه‌نتخابیفرد
	وه‌رگێڕان و ئاماده‌کردنی:
	محمد حسن و محمد امین
	رۆژنامه‌نووس (کامیلیا) له‌ ئه‌نته‌رنێته‌وه‌.
	پێشه‌کی 
	کامیلیا ژیانی خۆی له‌ نێوان سێ شار دابه‌شکردووه‌، له‌ تاراوگه‌ ده‌ژیت و کاره‌که‌شی له‌ شاری (نیویۆرک)ه‌. به‌ناچاری له‌ شاری (دوبه‌ی) ماڵباته‌که‌ی ده‌بینێت. چونکه‌ ناتوانێت له‌ (تاران) نزیک بێته‌وه‌، په‌یوه‌ندیشی له‌ (کابول) زۆره‌، تا ده‌گاته‌ سه‌رۆکی وڵاته‌که‌ش، له‌گه‌ڵ (حمید قرضای) دۆستایه‌تی هه‌یه‌. ئه‌و یه‌کێکه‌ له‌و رۆژنامه‌نووسانه‌ی سه‌ردانی زۆری بۆ وڵاتی ئه‌فغانستان به‌ به‌رده‌وامی هه‌یه‌، بۆیه‌ش ئه‌و وڵاته‌ی هه‌ڵبژاردووه‌، چونکه‌ ئه‌وێش له‌ تاران نزیکه‌.
	سێ شاره‌که‌، سێ وڵات و سێ جیهانی جیاوازه‌، به‌ڵام که‌سه‌که‌ش یه‌ک که‌سه‌، ئه‌ویش رۆژنامه‌نووسی ئێرانی (کامیلیا ئه‌نتخابیفرد)ه‌، له‌به‌ر خۆشه‌ویستی بۆ ئێران، کتێبێکی له‌ سه‌ربرده‌ی ژیانی خۆی به‌ زمانی ئینگلیزی بڵاوکردۆته‌وه‌، کتێبه‌که‌ی به‌ گیانی باوکی و دایکه‌ ئازایه‌که‌ی پێشکه‌شکردووه‌، ئه‌وه‌ی به‌ خۆڕاگری توانی له‌ ئێران بمێنێته‌وه‌، ژیاننامه‌که‌ی بێ ریزبه‌ندی مێژووییه‌، وه‌ک ئه‌وه‌ وایه‌ به‌رامبه‌ر دکتۆرێکی ده‌روونی دانیشتووه‌، بابه‌ته‌کانیش‌ تا دوا دێڕه‌کانی به‌یه‌کتری نابه‌سترێته‌وه‌، جارێک باسی ئه‌زموونه‌که‌ی ناو زیندانی کردووه‌. جارێکی تر ده‌په‌رێته‌وه‌ شوێنێکی دوورتر، کتێبه‌که‌ ئازادی به‌ خوێنه‌ر داوه‌ بابه‌ته‌کان و رووداوه‌کان، گرێ بداته‌وه‌.
	به‌شی یه‌که‌م:
	شاهه‌نشا هه‌ڵات، ئێمه‌ له‌ ئێران ماینه‌وه‌.!
	به‌ره‌شپۆشی، به‌ دڵێکی خه‌مگینه‌وه‌، له‌ ماڵه‌که‌ی له‌سه‌ر که‌ره‌وێته‌ ره‌نگ ئه‌رخه‌وانیه‌که‌ دانیشتبوو، ده‌گریا، فرمێسکه‌کانی روومه‌تی ته‌ڕ ده‌کرد. له‌ ته‌نیشتیه‌وه‌، (داده‌ مینۆ خانم)ی ناسیاری بنه‌ماڵه‌که‌یان ئه‌وه‌ی زوو زوو قژی ره‌ش ده‌کرده‌وه‌، له‌ نزیک ئه‌و رونیشتبوو، ئه‌ویش نیگه‌ران دیاربوو. هه‌موومان ره‌شپۆش بووین، دوایی زانیم، باپیرم مردووه‌، باوکی باوکم، من ته‌مه‌نم شه‌ش ساڵان بوو، دایکم ئێمه‌ی له‌گه‌ڵ خۆی برده‌ گۆڕستانه‌که‌ی (به‌هه‌شت زهره‌)ا له‌ تاران، دایکم داوای له ‌من و له‌ پووره‌ (ئیلهام) و (کاتایون)ی خوشکم کرد، له‌ ئوتومبێله‌که‌ دانه‌به‌زین، له‌ناو ئوتومبێله‌که‌ بمینینه‌وه‌، دوو مانگ بوو پرسه‌مان بوو. پاش ئه‌وه‌ی چووینه‌ گۆڕستانه‌که‌ زانیم کێمان مردووه‌، بۆیه‌ش به‌رده‌وام دایکم ده‌نووزایه‌وه‌.
	له‌ ماڵه‌وه‌مان رادێویه‌کی ترانزیستۆرمان هه‌بوو، بۆ بیستنی هه‌واڵه‌کان به‌تایبه‌تی هه‌واڵی له‌ناکاو دایکم لۆکه‌ی ناو گوێیه‌کانی ده‌رده‌هێنا، هه‌ر که‌ هه‌واڵه‌کان ته‌واو ده‌بوون، لۆکه‌که‌ی له‌ناو کونی گوێیه‌کانیدا ده‌په‌ستایه‌وه‌، چونکه‌ ئه‌و تاقه‌تی نه‌بوو به‌درێژی و به‌زۆری خۆی خه‌ریکی ده‌نگوباسه‌کان بکات. ئه‌و رۆژه‌ی زانیمان باپیرمان مردووه‌، جه‌ژنی شه‌ش ساڵه‌ی له‌ دایکبوونی من بوو، خه‌م دایگرتم که‌س دیارییم بۆ ناکڕێت، به‌تایبه‌تی دایکم، ئه‌و به‌ڵێنی دابوو، له‌و رۆژه‌دا دیارییه‌کم بۆ بکڕێت. من بیرم له‌ وه‌رگرتنی دیارییه‌که‌م ده‌کرده‌وه‌، له‌ ناکاو رادیۆیه‌که‌ی دایکم، هه‌واڵی راکردنی شای بڵاوکرده‌وه‌، دایکم و مینۆ خانم زۆر گریان، سوور هه‌ڵگه‌ران، زۆر گریان، تاریک داهات، به‌ڵام من دیارییه‌که‌م هه‌ر له‌بیربوو، دایکیشم به‌ڵێنه‌که‌ی هێنایه‌ دی، به‌و دڵه‌ تونده‌و به‌و رۆژه‌ ره‌شه‌، له‌و پرسه‌یه‌دا، منی برده‌ دوکانه‌که‌ی (مفید)ی تایبه‌ت به‌ یاری مناڵان، تا له‌ یادی له‌دایکبوونه‌که‌م دڵم خۆش بکات.
	***
	شادی و... جنێودان.
	که‌ شه‌و داهات، شه‌قامه‌که‌مان که‌ ناوی شه‌قامی (کۆشی ئومێد)بوو، به‌ لێشاو ئوتومبێلی بۆ داباری، جۆره‌ها ئوتومبێل رژانه‌ شه‌قامه‌که‌، هۆڕنیان لێده‌دا، هات و هاواریان بوو، به‌ لایتی پێشه‌وه‌یان ناوچه‌که‌یان رووناک کردبۆوه‌، ئاپووره‌که‌ زۆربوو، دایکم به‌ئاشکراو یه‌ک به ده‌نگی خۆی جنێوی پێده‌دان، نه‌ده‌ترسا، ده‌چووه‌ ناو چاویان، منیش له‌ جێی خۆمه‌وه‌ ده‌ترسام، خۆم به‌ دایکمدا شۆڕکردبۆوه‌، ده‌ترسام و هاوارم لێ هه‌ڵسابوو، که‌ دایکم زانی من ده‌ترسێم، هاواری کرده‌ سه‌رم، به‌ تووڕه‌ییه‌وه‌ وتی:
	ناڵێم شه‌وه‌و بڕۆنه‌ ژووره‌وه‌، کاتی ده‌ره‌وه‌ نییه‌..!
	له‌گه‌ڵ هاوارو هاژه‌ی ئوتومبێله‌کان ده‌نگی دایکم نه‌ده‌بیسترا، هه‌موولایه‌ک پیرۆزباییان به‌یه‌کتری ده‌وته‌وه‌، شیرینی شادی و ئاهه‌نگیان ده‌به‌خشییه‌وه‌، ژماره‌یه‌کیش بۆ پیرۆزباییکردنمان هاتنه‌ لای ئێمه‌ش، به‌ڵام دایکم سه‌ری شۆڕ کردبوو، بۆ ماڵه‌وه‌ ده‌خشی. پاش چه‌ندین هه‌فته‌یه‌ک له‌ شه‌ڕی دژوار له‌ نێوان هه‌وادارانی شاهه‌نشاو جه‌ماوه‌ره‌که‌، شاهه‌نشا به‌زی و به‌ره‌و قاهیره‌ رایکرد، گۆڕه‌پانه‌که‌ی چۆڵکرد، به‌و بۆنه‌یه‌وه‌ هاووڵاتیان بۆ ئاهه‌نگ و شادی رژانه‌ شه‌قامه‌کانی هه‌موو شاره‌کان.
	له‌ شه‌قامه‌کاندا دروشمی (شاهه‌نشا هه‌ڵات و به‌ختیاری له‌ دوای خۆی جێهێشت‌)یان ده‌وته‌وه‌، دیاره‌ مه‌به‌ست له‌ به‌ختیاره‌که‌ (شاهپور به‌ختیار)بوو، ئه‌وه‌ی دوا سه‌رۆک وه‌زیرانی ئێران بوو له‌ سه‌رده‌می شاهه‌نشادا. به‌ختیار پاش ئه‌وه‌ی شا نه‌ما، ئه‌و له‌گه‌ڵ ده‌سته‌ شۆڕشگێڕه‌کان دانوستانی ده‌ستپێکردبوو، پێشنیاری ئه‌وه‌شی کردبوو بۆ دانوستان و گفتوگۆ ئاماده‌یه‌ بۆ دیداری خومینی بچێته‌ پاریس. کۆششی کرد پاش رۆیشتنی شاهه‌نشا وڵاته‌که‌ ئارام بهێڵێته‌وه‌.
	له‌ ماڵه‌وه‌ گوێمان له‌و په‌یامه‌ نه‌بوو، که‌ خومه‌ینی پاش گه‌ڕانه‌وه‌ی له‌ پاریس بۆ ئێرانیه‌کان دابووی، ئێمه‌ له‌گه‌ڵ ئه‌و که‌سانه‌ش نه‌بووین له‌ناو شه‌قامه‌کانی شارا تایه‌ی ئوتومبێلیان ده‌سووتاند، ئاگریان ده‌کرده‌وه‌و به‌یانیان به‌سه‌ر خه‌ڵکا دابه‌شده‌کرد، ئه‌و به‌یانانه‌ی ده‌که‌وته‌ ناو حه‌وشه‌که‌شمان، باوکم ده‌ستوبرد، کۆی ده‌کردنه‌وه‌و فڕێی ده‌دانه‌وه‌ ده‌ره‌وه‌، پێویستمان به‌وه‌ نه‌بوو له‌سه‌ر ئه‌و ره‌وشه‌و ئه‌و پێشهاته‌ تازانه‌ هیچ بزانین، نه‌مانده‌ویست بابه‌تی نوێ و هه‌واڵی مه‌لایه‌کانمان به‌ر گوێ بکه‌وێت، وامانده‌زانی ئه‌گه‌ر خۆمان لاته‌ریک و په‌راوێز راگرین، باشتره‌، به‌وه‌ش شته‌کان وه‌ک جارانی لێ دێته‌وه‌.
	****
	له‌ له‌نده‌نه‌وه‌ دروشمی مردن بۆ شاهه‌نشا لێده‌درا:
	هاوینێکیان بۆ پشووی هاوینه‌ له‌گه‌ڵ دایکم له‌ له‌نده‌ن بووین، له‌وێ له‌سه‌ر دیواری میترۆ له‌ له‌نده‌ن دروشمێکمان به‌ زمانی فارسی خۆێنده‌وه‌، له‌وێ له‌سه‌ر ئه‌و دیواره‌ نووسرابوو، مردن بۆ شاهه‌نشا، به‌ دیتنی ئه‌و دروشمه‌و هیوای مردن بۆ شاهه‌نشا، دایکم دڵی تووندبوو، زۆر ناڕه‌حه‌ت بوو. له‌ناو باخچه‌ی (هاید پارک) له‌ ناوه‌ندی له‌نده‌ندا، ده‌سته‌ ده‌سته‌ خویندکارانی ئێرانیمان بینی، هاواریان ده‌کرد، مه‌رگ بۆ شاهه‌نشا، له‌ناو ئاپووره‌ی خه‌ڵکه‌که‌ یه‌ک به‌ ده‌نگی خۆیان هاواریان ده‌کرد.! دایکم به‌ هه‌ردوو ده‌سته‌کانی ده‌ستی من و خوشکه‌که‌می گرتبوو، ده‌ڕۆیشت و جنێوی پێده‌دان. نه‌ده‌ترسا، ده‌چوه‌ ناو چاویان، یه‌ک به‌ ده‌نگی خۆی هاواری ده‌کرده‌ سه‌ریان: مناڵه‌ نه‌فامه ئاژاوه‌گێڕه‌‌کان وه‌ره‌نه‌ خواره‌وه‌، دابه‌زن، به‌ پاره‌ی شاهه‌نشابوو بۆ خوێندن هاتنه‌ ئه‌و وڵاته‌، به‌ پاره‌ی شاهه‌نشا هاتوون، ئێستاش وه‌ک گورگ له‌ گیانی به‌ربوون..! دایکم له‌ له‌نده‌ن نه‌ده‌ترسا، هاوسۆزی خۆی بۆ شاهه‌نشا ده‌رببڕێت، ئه‌و شانازی به‌و هه‌ڵوێستانه‌ی ده‌کرد، ئه‌و وایده‌زانی سسته‌می شاهه‌نشابوو، ئازادی بۆ ژنان ده‌سته‌به‌ر کردبوو، ئه‌و ئازادییه‌ی له‌ چاوی ئه‌و ده‌بینی. به‌ڵام ئیمڕۆ دایکم ئه‌گه‌ر به‌چرپه‌ ئه‌و سۆزه‌ ده‌ربڕێت، ئه‌گه‌رنا به‌ئاشکرا ناوێرێت هیچ بڵێت.
	ئه‌و شه‌وه‌ دایکم بۆ کڕینی دیارییه‌که‌، ده‌ستی گرتم، به‌ره‌و دوکانه‌کی یاری رۆیشتین، به‌ڵام که‌ گه‌یشتین، شوێنه‌که‌ داخرابوو، خاوه‌ن دوکانه‌کان له‌ ترسی دزی و راوو رووتکردن دوکانه‌کانیان داخستبوو. که‌ بینیم دوکانه‌که‌ی یاری داخراوه‌، ده‌ستم به‌ گریانکرد، زۆر گریام، من بۆ دیارییه‌که‌ی خۆم ده‌گریام، له‌لای من گرنگ نه‌بوو، شاهه‌نشا ده‌ڕوا، ناڕوا، کێ دێته‌ شوێنه‌که‌ی ئه‌و، سبه‌ی چی روو ده‌دا، گرنگ نییه‌، من یارییه‌که‌ی خۆم لا گرنگتره‌ له‌ دوارۆژی ره‌وشه‌که‌. به‌ڵام دایکم بێئو‌مێدی نه‌کردم، به‌ڵێنی پێدام، به‌یانی هه‌ر چۆنێک بێت، دیارییه‌کم بۆ بکڕێت.
	****
	مانگرتنه‌کان وڵاتی شێواندبوو:
	له‌ رۆژێکی زستانه‌ی ساڵی 1979دا، دوارۆژی ده‌وامی قوتابخانه‌کان بوو، خۆپیشانده‌ران هاتنه‌ ناو قوتابخانه‌که‌مان، به‌ناچاری مامۆستاکان و به‌ڕێوه‌به‌ره‌که‌مان به‌گه‌ڵیان که‌وتن، ده‌رگای خوێندنیش داخرابوو. که‌ هه‌موولایه‌ک مانیان گرت، ده‌رگای زۆربه‌ی بانکه‌کان داخران، کرێکارانی پاڵاوگه‌ی عه‌بادانیش مانیان گرت، رژێمی شاهه‌نشا گه‌ڵۆڵه‌ی که‌وته‌ لێژی. له‌ هه‌موویان ترسناکتر مانگرتن و کارنه‌کردنه‌که‌ی کرێکارانی کاره‌بابوو، به‌وه‌ش کاره‌بای ماڵان زۆر ده‌پچڕا، حکومه‌ت باری نائاسایی له‌ وڵات راگه‌یاند، قه‌ده‌غه‌ی هاتوچۆی راگه‌یاند، پاش سه‌عات نۆ شه‌وان هاتوچو نه‌ما. شه‌وانه‌ خه‌ڵکه‌که‌ ده‌چوونه‌ سه‌ربانه‌کانیان و هاواریان ده‌کرد، الله‌ اکبر..! ئه‌و دروشمه‌ به‌چه‌ند ده‌قه‌یه‌ک ده‌بووه‌ شه‌پۆلێک هاوارو ده‌نگی ناڕه‌زایی، سه‌دان به‌یه‌که‌وه‌ هاواریان ده‌کرد، الله‌ اکبر.
	ئێمه‌ ئه‌و رۆژانه‌ له‌ ماڵه‌وه‌ ده‌ماینه‌وه‌، له‌ ته‌له‌ڤزێون و رادێویه‌کانه‌وه‌ دوا هه‌واڵه‌کانمان ده‌بیست، دایکیشم زوو زوو بۆ زۆرتر زانیاری و ده‌مه‌ته‌قێ له‌سه‌ر ره‌وشه‌که‌ ده‌چووه‌ لای مینۆخانم، مێرده‌که‌ی مینۆخانم تا دوا هه‌واڵه‌کان بزانێت، به‌شداری خۆپیشاندانه‌کانی ده‌کرد. له‌ناو شه‌قامه‌کاندا زۆر که‌س به‌ گولله‌ی وێل ده‌کوژران، زۆر که‌سی بێتاوان له‌و ناوه‌دا کوژران، بۆیه‌ له‌ ماڵه‌وه‌ بواری ئێمه‌ نه‌ده‌ردرا به‌ هیچ شێوه‌یه‌ بچینه‌ ده‌ره‌وه‌.
	زانیمان گوایه‌ پیاوانی پۆلیس به‌ گولله‌ ته‌قه‌یان له‌ خۆپیشانده‌ره‌کان کردووه‌، له‌ مه‌یدانی (زهالی) سه‌دان که‌س کوژراون. به‌یانیان که‌ له‌ خه‌و را ده‌بووین، له‌سه‌ر دیواره‌کانی کۆڵانه‌که‌مان، دروشمی نوێ و تازه‌ ده‌نوسران، وه‌ک بژی خومه‌ینی... بمرێت شاهه‌نشای خائین..! سه‌ره‌تا دروشمه‌کان که‌م بوون، به‌وه‌ راده‌گه‌یشتین ئه‌و دروشمانه‌ له‌سه‌ر دیواره‌کانمان ڕه‌ش بکه‌ینه‌وه‌، به‌ڵام که‌ دروشمه‌کان زۆربون، هه‌ر به‌وه‌نده‌ راده‌گه‌یشتین دروشمه‌ ترسناکه‌کان ڕه‌شبکه‌ینه‌وه‌.
	****
	له‌ سافاک:
	پڕوپاگه‌نده‌ی وا بڵاوکرایه‌وه‌ که‌وا باوکم، ئه‌ندامێکی هه‌واڵگری نهێنی سافاک بووه‌، له‌و ده‌مانه‌شدا تاوان و به‌دکاری زۆر ترسناکیش باسده‌کرا، که‌وا سافاک ده‌رحه‌ق به‌ خه‌ڵکی کردوویه‌تی، ئه‌وانه‌ نه‌یاره‌کانی شاهه‌نشایان زۆر ئه‌شکه‌نجه‌داوه‌، زۆریان کوشتووه‌، به‌ راپۆرتی ئه‌وانه‌ زۆر راپێچی زیندانه‌کان کراوون. ئێمه‌ به‌شداری خۆپیشاندانه‌کانمان نه‌ده‌کرد، ئه‌ندامی ئه‌و رێکخراوه‌ شۆڕشگێڕانه‌ش نه‌بووین، که‌ به‌رهه‌ڵستی رژێمی شاهه‌نشایان ده‌کرد. ئامۆزاکانی باوکم به‌ جلی شینی ده‌ریاوانییه‌وه‌، زۆر ده‌هاتنه‌ ماڵه‌که‌مان، ده‌رکه‌وتنی ئه‌وانه‌ له‌ ماڵه‌که‌مان، ده‌لیلی ئه‌وه‌بوو، که‌وا بنه‌ماڵه‌که‌مان دۆستی شاهه‌نشابووین.
	که‌ یه‌که‌م خۆپیشاندانی دژ به‌ شاهه‌نشا له‌ مانگی نۆڤه‌مبه‌ردا له‌ شه‌قامه‌کاندا ده‌رچوو، شاهه‌نشا له‌ ته‌له‌ڤزێون ده‌رکه‌وت. ئه‌و ده‌رکه‌وتنه‌ی مانای ئه‌وه‌ بوو، نامه‌که‌تان گه‌یشت، ده‌زگای چاودێری 120 که‌سی پله‌داری گه‌وره‌ی ده‌وڵه‌تیان گرت، له‌وانه‌ به‌رپرسی سافاک ژه‌نراڵ (نعمه‌تولای‌ ناسری)و سه‌رۆک وه‌زیران (ئه‌میر عه‌باس هویدا). ئه‌وه‌ش ئاماژه‌بوو گوایه‌ حکومه‌ت چاوی گه‌نده‌لیه‌کانی بینووه‌و پاکسازی ده‌کات. به‌ڵام دروشمی خۆپیشانده‌ره‌کان وه‌ڵامیان قسه‌یه‌کی خومه‌ینی بوو، که‌ وتبووی:
	شاهه‌نشا ده‌بێ بڕوات.!
	له‌و رۆژانه‌دا خه‌ڵک به‌ چاوی خوێنمژ ته‌ماشای پیاوانی سافاکیان ده‌کرد، ده‌بووایه‌ ئه‌وانه‌ سزا بدرێن، ده‌بووایه‌ بکوژرێن، له‌ناوبچن. به‌ڵام کێ جورئه‌ت ده‌کات، ئه‌و تومه‌تانه‌ رووبه‌ڕووی باوکم بکاته‌وه‌...؟ چۆن هاوسێیه‌کانمان ده‌توانن ئه‌و رقه‌ له‌ باوکم هه‌ڵگرن ..؟
	ئه‌و ماوه‌ی بۆ به‌سه‌ربردنی پشووی هاوینه‌که‌ له‌ له‌نده‌ن ماینه‌وه‌، چه‌ند هه‌فته‌یه‌ک له‌ شاری (برایتۆن)ی سه‌ر که‌نار ماینه‌وه‌، له‌گه‌ڵ هاوسێیه‌کانمان بووین، ماڵی (قادی)مان له‌گه‌ڵدابوو. ئه‌وان هه‌موویان به‌ شێوه‌ فارسیه‌که‌ی ماڵی شاهه‌نشا قسه‌یان ده‌کرد، من و (کاتی) خوشکم له‌گه‌ڵ ئه‌وان له‌سه‌ر ئاوا یاریمان ده‌کرد. به‌ڵام ئه‌وان که‌ ره‌وشه‌که‌ گۆڕا، پشتیوانیان له‌ شۆڕشه‌که‌ی ئیسلامی کرد، به‌رده‌وام ده‌چوونه‌ مزگه‌وته‌کان، به‌رده‌وام نوێژیان ده‌کرد. به‌ڵام دایکم ده‌یووت، (ئاغا)ی کوری (وقاد)ی شاعیربوو، له‌ناو ریزه‌کانی حزبی توده‌ی شیوعی کاریده‌کرد. چۆن وا زوو گۆڕا.! له‌ سه‌ره‌تای هه‌ڵگیرسانی شۆڕشه‌که‌ توده‌ رۆڵی به‌رچاوی له‌ سه‌ره‌تادا هه‌بوو، که‌ خومه‌ینی حیزبه‌که‌ی‌ قه‌ده‌غه‌کرد، زۆر له‌ ئه‌ندامه‌کانی گیران، زۆریش له‌و گیراوانه‌ له‌ سێداره‌ دران.
	کوڕه‌کانی ماڵه‌ هاوسێیه‌کانمان روویان له‌ مزگه‌وته‌کان ده‌کرد، ئه‌و ده‌مانه‌ مزگه‌وته‌کان بنکه‌ی به‌رهه‌ڵستی و شۆڕش بوون، (نیما)و (مانی) له‌گه‌ڵ که‌سه‌کانی ناو ئه‌و مزگه‌و‌تانه‌ به‌یان و بڵاوکراوه‌یان دابه‌شده‌کرد، له‌ کۆبوونه‌وه‌کانی ده‌سته‌ی به‌رهه‌ڵستی کاریان ده‌کرد، ببوونه‌ رێکخه‌ری خۆپیشانده‌ره‌کان، به‌یانه‌کانی خومه‌ینیان کۆپی ده‌کرده‌وه‌، له‌ هه‌ڵمه‌ته‌کانا دیاربوون. ئه‌و دوو کوڕه‌ که‌ ده‌گه‌یشتنه‌ لای ماڵه‌که‌ی ئێمه‌ گه‌رمترو زۆرتر هاواریان ده‌کرد، گوایه‌ ئێمه‌ دۆستی شاهه‌نشاین، به‌ڵام هه‌ردووکیان به‌ پاره‌ی شاهه‌نشا خوێندنیان له‌ له‌نده‌ن ته‌واو کردبوو. هه‌ر چه‌ند ره‌وشه‌که‌ زۆرتر گه‌رم ده‌بوو، ئه‌وانیش گه‌رمتر ده‌بوون، تا وای لێهات، لافیته‌ی وێنه‌ی گه‌وره‌ی خومه‌ینیان له‌ شه‌قامه‌کان به‌رز ده‌کر‌ده‌وه‌، شه‌وانه‌ش تابلۆکه‌یان له‌ پێش ده‌رگای خۆیان هه‌ڵده‌واسی، دایکیشم له‌ رقی ئه‌و ماڵه‌ وێنه‌ی شاهه‌نشاو فه‌رحی شاژنی له‌ ده‌رگاکه‌مان هه‌ڵواسی، وێنه‌کانی به‌ بالۆنه‌وه‌ هه‌ڵواسیبوو، من و خوشکم ئه‌و وێنانه‌مان هه‌ڵگرتبوو، به‌ڵام پێش ئه‌وه‌ی باوکم بگه‌ڕێته‌وه‌، وێنه‌کانمان به‌ بالۆنه‌کانه‌وه‌ به‌ره‌ڵای ئاسمان ده‌کرد.
	دایکم تا راده‌ی شێتی شاهه‌نشای خۆشده‌ویست، نه‌ک هه‌ر شاهه‌نشا به‌ڵکو (رضا)ی کوڕیشی زۆر خۆشده‌ویست، وێنه‌ی کوره‌که‌ی به‌ جلی تۆپی پێ به‌ گچکه‌یی له‌ناو جانتاکه‌ی دانابوو، دایکم نه‌وه‌ی ئه‌و سه‌رده‌مه‌بوو، که‌ له‌سه‌ر ده‌ستی شاهه‌نشا ته‌واوی ئازادی ژنانه‌یان وه‌رگرتبوو، ئه‌و زۆر سه‌ربه‌ست بوو، له‌وانه‌بوو که‌ ئاماده‌ نه‌بوو رووپۆش ببه‌ستێت، له‌ ناو شاری (جمران) ناسرابوو، ئه‌وانه‌ی به‌ دژی حیجاب ناسرابوون. زوو باپیرم مردبوو، بۆیه‌ دایکم له‌گه‌ڵ دایکی گه‌وره‌بووه‌، ئه‌ویش ته‌واوی ئازادییه‌کانی بۆ فه‌راهم کردبوو. له‌به‌رئه‌وه‌ی دایکم بێ سه‌رپۆش بووه‌، بۆیه‌ به‌رده‌وام ژنانی تری خێزانه‌کانی تر په‌لاریان له‌ دایکمان داوه‌، به‌ڵام ئه‌و به‌رگه‌ی گرتووه‌و کۆڵی نه‌داوه‌. له‌ ساڵی 1969 که‌ له‌گه‌ڵ باوکم له‌ یانه‌یه‌کی کۆمه‌ڵایه‌تیدا یه‌کتریان ناسیووه‌، بونه‌ته‌ هاوسه‌ر، به‌وه‌ش زۆرتر بواری ئازادی بۆ کراوه‌ته‌وه‌، له‌ کۆته‌کانی باوی ئه‌و کاتی کۆمه‌ڵ باشتر رزگاری بووه‌.
	****
	راستی خۆشه‌ویستییه‌که‌:
	دایکم له‌ مناڵییه‌وه‌ شاهه‌نشای خۆشویستووه‌، که‌ له‌ شارۆچکه‌که‌یان بوون له‌ (جمران)، رۆژێک شه‌قامه‌ هێمنه‌که‌یان به‌ ده‌نگی هاتنی ئوتومبێلێک شێوابوو، شاهه‌نشا به‌ ئوتومبێله‌که‌ی خۆی به‌ناو شه‌قامه‌که‌دا ره‌تببوو، لاوێکی قۆز، له‌ رێگای نێوان کۆشکی سعدئابادو کۆشکی ساحب گرانیه‌ ده‌ڕۆیشت، به‌ناو شارۆچکه‌که‌ی ئه‌وان رۆیشتووه‌، ئه‌وانیش له‌سه‌ر رۆخی شه‌قامه‌که‌دا سڵاویان لێ وه‌رگرتۆته‌وه‌.
	رۆژانه‌ ئه‌و دیمه‌نه‌ دووباره‌ بۆته‌وه‌، تا رۆژێکیان ئه‌و به‌ته‌نهابووه‌، دایکیشم به‌راکردن بۆ پێش ئوتومبێله‌که‌ی ئه‌و چووه‌، شاهه‌نشاش به‌ناچاری راوه‌ستاوه‌، له‌ ئوتومبێله‌که‌ دابه‌زییوه‌، دیاره‌ دایکم کیژۆڵه‌یه‌کی ناسک و مناڵ بووه‌، بۆیه‌ زۆر ترساوه‌، ئه‌ویش دڵی داوه‌ته‌وه‌و ده‌ستی نازی به‌سه‌ردا هێناوه‌و بۆی نووشتاوه‌ته‌وه‌و پێی وتووه‌، جارێکی تر رامه‌که‌ پێش ئوتومبێله‌که‌، سوپاس که‌ هیچ رووی نه‌دا، ئه‌وه‌یان دووباره‌ مه‌که‌ره‌وه‌ باشه‌، له‌و رۆژه‌وه‌ دایکم ئه‌و شاهه‌نشایه‌ی خۆشویستوه‌و شه‌یدای بووه‌.
	به‌ڵام باوکم پیاوی که‌سیان نه‌بوو، نه‌ مه‌لا‌کان نه‌ شاهه‌نشا، به‌ڵام ده‌سه‌ڵاتی شاهه‌نشای لا باشتربوو. به‌ڵام من و خوشکم له‌به‌ر خاتری دایکم شاهه‌نشامان خۆشده‌ویست، بۆیه‌ له‌ دایکمان ده‌پرسی:
	دایه‌ بۆ ئه‌و خه‌ڵکه‌ حه‌ز ده‌کات شاهه‌نشا بڕوات ..؟ ئه‌و پیاوه‌ وڵاته‌که‌ی ئاوه‌دانکردۆته‌وه‌، ئاوو کاره‌بای دابینکردووه‌، بۆ هه‌موو شوێنه‌کان رێگاوبانه‌کانی راکێشاوه‌، هێڵه‌کانی ته‌له‌فۆنی داناوه‌.. 
	بۆ.. مووچه‌که‌ی باوکم زۆر باش بوو، به‌شی ئه‌وه‌شی ده‌کرد هاوینان بۆ به‌سه‌ربردنی پشووه‌که‌مان بچینه‌ ئه‌وروپا، ئوتومبێلێکی باش و نایابمان هه‌بوو،‌ ده‌چووینه‌ بازاڕی (هارودز) بۆ کڕینی پێویستییه‌کانمان، تا جارێک بینیم دایکم 50 جنیه‌ی ئیسترلینی وه‌ک دیاری دابووه‌ فرۆشیاره‌که‌. هه‌موو هاوینه‌کان له‌ ئه‌وروپا ده‌ماینه‌وه‌، بۆ کڕین له‌ هه‌رزانکردنه‌کانی جه‌ژنه‌کانی سه‌ره‌ ساڵان، زستانیش جاری وا هه‌بوو ده‌چووینه‌ له‌نده‌ن. که‌ پترۆل نرخی به‌رزبوو، باری ئابووری ئێرانیه‌کان به‌ره‌و باشی ده‌ڕۆیشت، ئه‌و ده‌مانه‌ نه‌مانده‌زانی له‌ خوارووی تاران شاری ته‌نکه‌ هه‌یه‌، نه‌مانبیستبوو، ناوچه‌یه‌ک هه‌بێت، ئاوی خواردنه‌وه‌یان نه‌بێت. یان زۆر له‌ لادێیه‌کان رێگاوبانی گه‌یاندنیان نه‌گه‌یشتبێت‌، یان ناوچه‌ هه‌یه‌ قوتابخانه‌یان نییه‌، یان نه‌خۆشخانه‌یان نه‌بێت.! هاووڵاتیان به‌ ژیانی زۆر خۆشی بنه‌ماڵه‌ی شاهه‌نشا زۆر هه‌راسان ببوون، له‌و ره‌وشه‌ تووڕه‌بوون. له‌ زیندانه‌کانا که‌سانی سیاسی گیراو هه‌ر زۆر ده‌بوو، زۆر ده‌گیران و ئه‌شکه‌نجه‌ ده‌دران، ئێمه‌و که‌سانی وه‌ک ئێمه‌، ئه‌وانه‌ی ره‌وشمان باشبوو، نه‌مانده‌زانی هاووڵاتیان چۆن ده‌ژین، ئاگامان له‌ شێوه‌ی ژیانی ئه‌وان نه‌بوو، ‌یان نه‌مانده‌ویست ئه‌و راستییه‌ بزانین.
	له‌و ده‌مانه‌ی له‌سه‌رده‌می حوکومی شاهپور به‌ختیار ئێران، ماوه‌یه‌ک ئارام بوو، من و کاتی و دایکم بۆ سه‌ردانی داپیرم به‌سه‌ردان رۆیشتینه‌ جمران، له‌ رێگای گه‌ڕانه‌وه‌ماندا سه‌رمان له‌ کۆگایه‌کی پله‌ نایابی چنین دا، له‌به‌رئه‌وه‌ی دایکم هێشتا پرسه‌داربوو، بۆیه‌ له‌ قوماشێکی ره‌ش ده‌گه‌ڕا، تا پاڵتۆیه‌که‌ی پێداپۆشێت، دووکانداره‌که‌ به‌ لوولدانی رۆله‌کان سه‌رقاڵ بوو، یه‌ک به‌ یه‌ک له‌سه‌ر مێزه‌که‌ ریزی ده‌کردن، له‌گه‌ڵ ته‌قه‌یه‌ک زۆر ئه‌رزی ژێر پێمان له‌رزی، بووه‌ ته‌قه‌ له‌ نێوان ده‌سته‌یه‌کی چه‌کدارو پاسه‌وانه‌کانی شاهه‌نشا، له‌و ده‌مانه‌دا خه‌ڵکێکی زۆریش هاواریان ده‌کرد مردن بۆ شاهه‌نشا. له‌و رۆژه‌وه دایکم چیتر بواری نه‌داین‌ له‌ ماڵه‌وه‌ بچینه‌ ده‌ره‌وه‌، له‌ ماڵه‌وه‌ تاقیبی هه‌واڵه‌کانمان ده‌کرد.
	***
	بریاڕیاندا فڕۆکه‌خانه‌‌ سه‌ره‌کییه‌که‌ی تاران، فڕۆکه‌خانه‌ی میهرباد به‌رووی هاتنه‌وه‌ی خومه‌ینی دابخه‌ن، هه‌ڕه‌شه‌ی ئه‌وه‌شیان ده‌کرد، ئه‌گه‌ر فڕۆکه‌یه‌ک بنیشێته‌وه‌و خومه‌ینی له‌ناو بێت، فڕۆکه‌که‌ ده‌خه‌نه‌ خواره‌وه‌، به‌ڵام دیاره‌ که‌وا خومه‌ینی بۆ گه‌ڕانانه‌وه‌که‌ی گیانبازییه‌ک ده‌کات، ئه‌گه‌ر پێشهاته‌کانیش شه‌ڕی ناوخۆی لێبکه‌وێته‌وه‌و خوێنیش زۆر رژا، ئه‌وا من ده‌گه‌ڕێمه‌وه‌ وڵات و فه‌ڕه‌نسا جێده‌هێلم ده‌ست له‌ کاره‌که‌ ده‌کێشمه‌وه‌.
	فڕۆکه‌یه‌ک له‌ جۆری (ئایر فرانس) له‌ به‌یانی رۆژی 1 ی مانگی فبرایر له‌ تاران نیشته‌وه‌، سه‌رنشینی سه‌ره‌کی فڕۆکه‌که‌ ئیمام خومه‌ینی بوو، ملیۆنه‌ها ئێرانی ژن و پیاوو گه‌نج و پیر، مناڵیش بۆ پێشوازی خومه‌ینی هاتبوونه‌ فڕۆکه‌خانه‌که‌. که‌ پرسیاری ئه‌وه‌یان لێکردبوو، به‌ گه‌رانه‌وه‌ت پاش 15 ساڵ ئاواره‌یی هه‌ستت چییه‌، له‌ وه‌ڵامدا وتبووی:
	هه‌ست به‌ شتێکی تایبه‌تی شیاوی باس ناکه‌م.
	بۆ به‌یانی ئه‌و چه‌ند وشه‌یه‌ کرابووه‌ مانشێتی رۆژنامه‌کانی جیهانی. که‌ شۆڕشه‌که‌ سه‌رکه‌وت، دیمه‌نی هاتنه‌ خواره‌وه‌ی خومه‌ینی له‌ناو فڕۆکه‌که‌و پێشوازییه‌ گه‌رمه‌که‌ کرا به‌ دیمه‌نیکی مێژوویی مه‌زن، ئه‌و دیمه‌نه‌ ساڵانه‌ له‌ یادی سه‌رکه‌وتنی شۆڕش و بۆنه‌ نیشتیمانیه‌کان دووباره‌و بڵاوده‌کرایه‌وه‌. به‌ڵام هاوڕێیه‌کانی ئه‌و سه‌فه‌ره‌ی دیار نه‌مان، ئه‌وان به‌ کوشتن و په‌راوێزکردنیان له‌به‌ر چاوان نه‌مان. ته‌نها ئه‌وانه‌ی له‌گه‌ڵ خومه‌ینی مانه‌وه‌ کوره‌که‌ی و فڕۆکه‌وانه‌که‌بوو. له‌بیرمه‌ باشم له‌بیره،‌ ئه‌و ئوتومبێله‌ی خومه‌ینی سوارکرا جۆری شۆفرلێت بوو، نه‌رم نه‌رم ده‌ڕۆیشت، ماوه‌ ماوه‌ش ده‌وه‌ستا تا ئاماده‌بووان له‌ نزیکه‌وه‌ ته‌ماشای بکه‌ن، له‌ په‌نجه‌ره‌که‌وه‌ چاویان پێی بکه‌وێت، ملیۆنه‌ها که‌س وه‌ستابوون پاش ئه‌و ماوه‌ درێژه‌ له‌ دوورکه‌وتن و تاراوگه‌یی بیبیننه‌وه‌، که‌ کاروانه‌که‌ی گه‌یشته‌ ناو تاران، بۆ سه‌ردانی گۆڕستانی شه‌هیدان به‌رێکه‌وت.
	دوو هه‌فته‌بوو شاهه‌نشا رایکردبوو، زۆر یه‌که‌ی سه‌ربازی مابوون، ته‌سلیم نه‌ده‌بوون، ده‌ستیان نه‌ده‌دا، به‌ڵام سوپاکه‌ زۆربه‌ی هاتبوونه‌ ناو خۆپیشانده‌ره‌کان، خه‌باتیان بۆ رووخانی شاهایه‌تی به‌رده‌وام پێدابوو. پاش ده‌ رۆژ له‌ هاتنه‌وه‌ی خومه‌ینی له‌ ته‌له‌ڤزێونه‌وه‌ موژده‌ی سه‌رکه‌وتنی شۆڕش راگه‌یاندرا، به‌ ره‌سمی وترا که‌ شه‌یتانه‌کان رۆیشتن، مه‌لائیکه‌ت دێته‌ ژوورێ.
	****
	سه‌ربرده‌که‌ی مامم:
	(منوشهر)ی مامم ئه‌فسه‌ری نووسینگه‌ی لێکۆڵینه‌وه‌کان بوو، له‌ به‌ڕێوه‌به‌رایه‌تی پۆلیسی تاران کاری کردبوو، له‌و پیشه‌یه‌دا شاره‌زابوو، زۆری ده‌ناسین، هه‌موولایه‌کی چاک ده‌ناسی، دوو سێ هه‌فته‌بوو خومه‌ینی گه‌رابۆوه‌ تاران، سه‌ردانی ماڵی ماممانکرد، مامم له‌ ته‌له‌ڤزێونه‌وه‌ وێنه‌ی کابرایه‌کی نیشانداین که‌ له‌ پشته‌وه‌ی خومه‌ینیه‌وه‌ ده‌وه‌ستا، مامم وتی:
	ئه‌و پیاوه‌ له‌ پێش خومه‌ینییه‌وه‌ وه‌ستاوه‌، زۆریش ده‌رده‌که‌وێت، له‌ هه‌موو بۆنه‌یه‌کدا بوون و ئاماده‌یی هه‌یه‌، پێش سه‌رکه‌وتنی شۆڕش، ئه‌و پیاوه‌ له‌لایه‌ن پیاوانی پۆلیسه‌وه‌ به‌چه‌ندین کاری به‌دکاری و به‌دره‌وشتی و دزی داواکرابوو، ماوه‌یه‌کی زۆر پۆلیس به‌دواوه‌ی بوون. هه‌ر ئه‌و پیاوه‌ ئێستا سه‌ردانی بنکه‌کانی پۆلیسیش ده‌کات، سه‌ریان لێده‌دات. که‌سیش جورئه‌تیش ناکه‌ن به‌و چاوه‌وه‌ سه‌یری بکه‌ن. من و خوشکم پیاوه‌که‌مان ده‌ناسییه‌وه‌، هه‌ر ده‌رده‌که‌وت به‌ په‌نجه‌ی ئاماژه‌مان بۆی ده‌کرد، به‌یه‌که‌وه‌ ده‌مانووت، ئه‌وه‌ دزه‌که‌ی جارانه‌، مامم باشی ده‌ناسی، ئیمڕۆ بوویته‌ پیاوێکی تر، که‌سیش ناوێریت ده‌ستی بۆ درێژ بکات.
	هه‌موولایه‌ک ده‌یانووت وێنه‌ی خومه‌ینی له‌ ناو مانگدا دیاره‌، له‌سه‌ر مانگه‌وه‌ ده‌دره‌وشێته‌وه‌، که‌ مانگ ده‌رده‌که‌وت، هه‌موولایه‌ک بۆ دیتنی خومه‌ینی سه‌ریان بۆ ئاسمان به‌رزده‌کرده‌وه‌، به‌ڵام ئێمه‌ له‌ ئاسمانه‌وه‌ هیچمان لێ دیار نه‌بوو، هیچمان نه‌ده‌بینی، باوکیشم به‌ ته‌عه‌لیقه‌وه‌ ده‌یووت، باشه‌ خومه‌ینی له‌سه‌ر مانگا چی ده‌کات..؟!
	هه‌ردوو مامم (عافید)و (ئوفید) فێرببوون ده‌چوونه‌ مزگه‌وت، ئه‌وان له‌ناو مانگه‌وه‌ خومه‌ینیان ده‌بینی، به‌ڵام له‌لای ئێمه‌ دیار نه‌بوو، که‌ به‌ ئاماده‌بوونی مامه‌کانم وێنه‌ی خومه‌ینیم به‌ ناشیرین وه‌سفکرد، زوو یه‌کێکیان دوو په‌نجه‌ی به‌ لێویه‌وه‌ ‌ده‌نا، به‌وه‌ش تێیده‌گه‌یاندم، بێ ده‌نگ بم.‌
	له‌ رۆژانی سه‌ره‌تای شۆڕشه‌که‌، تا حیساباتی خۆت یه‌کلابکه‌یته‌وه‌، ئه‌وه‌ی له‌ دڵته‌، جێبه‌جێی بکه‌یت، ئه‌وه‌نده‌ت به‌س بوو ماوه‌یه‌ک به‌رده‌وام بچیته‌ مزگه‌وت، تا ده‌موچاوت له‌ناو خه‌ڵکه‌که‌ ئاشنا ده‌بێت، ئه‌وه‌ش به‌س بوو، ئه‌وه‌ی له‌ دڵت بووایه‌ بۆت جێبه‌جێ ده‌بوو، به‌ئاسانی هاوسێی خۆت به‌ تاوانی ئه‌ندامبوونی له‌ سافاک به‌ گرتن و به‌ فه‌وتان ده‌دا. یه‌که‌م که‌س له‌ تاران له‌سێداره‌درا، سه‌رۆکی پێشووی سافاک ژه‌نراڵ نیعمه‌تو‌لا ناسری بوو، به‌ ده‌سته‌ی جێبه‌جێ کردنی له‌سێداره‌دان به‌ئاسانی ده‌کرا نه‌یاره‌کانت له‌ناوبه‌ریت. له‌و به‌ناو دادگایانه‌دا نه‌ پارێزه‌ر هه‌بوو، نه‌ مه‌راسیمی یاسایی به‌ رێکوپێکی جێبه‌جێ ده‌کرا، نه‌ رێ و شوێنی یاسایی دیاربوون، ئه‌نجومه‌نی ناونراو به‌ (عه‌داله‌تی شۆڕشگێریی) یه‌کسه‌ر ره‌زامه‌ندی له‌ سه‌ر بڕیاره‌کانی له‌سێداره‌دانه‌‌کانی ده‌کرد.
	سه‌رپه‌رشتی راسته‌وخۆی ئه‌و له‌ سێداره‌دانانه‌ له‌لایه‌ن که‌سایه‌تییه‌کی نزیکی خومه‌ینی بوو، حوجه‌توالئسلام (سادق خه‌ڵخاڵی) به‌ خودی خۆی که‌سایه‌تی وه‌ک سه‌رۆک وه‌زیرانی پێشووی (امیر عباس هویدا)ی له‌ سێداره‌ دابوو. 
	ئێمه‌ له‌ژێر ره‌حمه‌تی هاوسێیه‌ باشه‌کانماندا ده‌ژیان، ئه‌وانه‌ی زوو دروشمی دژ به‌ ئێمه‌یان له‌سه‌ر دیواره‌کان ده‌نووسی، به‌ئاشکرا ده‌یانووسی سافاک، ئه‌وه‌ش مانای ئه‌وه‌بوو، که‌وا باوکی من ئه‌ندامی سافاک بووه‌. که‌س ئاگای له‌ که‌س نه‌ما، خزمه‌کانمان هه‌ر یه‌که‌و به‌ لایه‌کدا بڵاوه‌یان لێکردبوو، هه‌ندێکیان به‌ره‌و هه‌نده‌ران رایان کردبوو، زۆریشیان تا ئێستاش نه‌ماندۆزینه‌وه‌، به‌یه‌کجاری بێسه‌رو شوێن بوون، شه‌وو رۆژ له‌ ترس و دڵه‌ڕاوکێدا بووین. باوکم هه‌رچی زێڕی هه‌مانبوو له‌ناو سه‌رینێکدا شاردبوونیه‌وه‌، گه‌نجینه‌ گرانبه‌هاکانی دایکیشم له‌ ژووری نووستندا له‌ بن ئه‌رزی نێژران، باوکم بۆ پاراستنمان شیرێکی بۆ هه‌ر به‌سه‌ردادانێک له‌ رۆژێکی تاریکدا هه‌ڵگرتبوو. من وام لێهات ئه‌و‌ شیره‌ شه‌وانه‌ ده‌هاته‌ خه‌ونم، شه‌وانه‌ له‌ خه‌ومدا ده‌مبینی سوار ئه‌سپ، رووبه‌ڕووم ده‌هاتن، سه‌ربازی سپیپۆش هێرشیان ده‌کرده‌ سه‌‌رم، به‌سه‌ر ماڵه‌وه‌یان ده‌داین، منیش ده‌که‌وتمه‌ بن چوار په‌لی ئه‌و ئه‌سپانه‌، هاوارم لێهه‌لده‌ستا، به‌و ترسانه‌وه‌ به‌یانیان له‌ خه‌و به‌ئاگا ده‌هاتمه‌وه‌. به‌رده‌وام هات و هاواره‌کانی هاوسێیه‌کانم ده‌هاته‌ به‌رگوێ، له‌و ده‌نگانه‌ ده‌ترسام، دروشمه‌کانی (تیما)و (مانی) که‌ له‌ دژی ماڵه‌که‌ی ئێمه‌ ده‌یانووته‌وه‌، هه‌رگیز له‌ بیرم نه‌ده‌چوو، شه‌وانه‌ له‌ پێش چاوانم بوون، ئه‌گه‌رچی زۆرجار به‌یه‌که‌وه‌ له‌ناو کۆڵاندا سارده‌مه‌نییمان ده‌خوارد، پێش شه‌ش مانگ ئێمه‌ زۆر براده‌ربووین.
	شه‌وێکیان دره‌نگ بوو، مامم هاته‌ لامان، مامم جانتایه‌ک پڕ چه‌کی به‌ دزی هێنابوو، چه‌که‌کانی له‌ناو دۆڵابی جله‌کانی دایکم شارده‌وه‌، له‌بیرمه‌ چه‌که‌کان عوزی و کلاشینکۆف بوون. به‌یانی زوو دایکم ئێمه‌ ئاگادارکرده‌وه‌، که‌وا به‌ هیچ شێوه‌یه‌ک باسی شاردنه‌وه‌ی ئه‌و چه‌کانه‌ی ناو دۆلابه‌کانی ئه‌و نه‌گێڕنه‌وه‌، نابێ لای که‌س باسیان بکه‌ین، ده‌ستیان بۆ نه‌به‌ن، لێیان نزیک نه‌که‌ونه‌وه‌، پاش چه‌ند ساڵێک تیگه‌یشتم گوایه‌ ئه‌و چه‌کانه‌ بۆ رۆژێک ئه‌گه‌ر شۆڕشێکی تۆڵه‌کردنه‌وه‌ رووی دا، ئه‌و چه‌کانه‌ به‌کارده‌هێنن. ئه‌گه‌ر سوپا دامه‌زرا شه‌ڕی ئه‌و سوپایه‌ی پێ ده‌کرێت.
	****
	21 ی مارسی 1979:
	به‌ هاتنی ئه‌و نه‌ورۆزه‌، جه‌ژنی ساڵانه‌ی ئێرانیه‌کان، ئێرانیه‌کان دڵیان خۆش بوو، جه‌ژنی ئه‌و ساڵه‌ تایبه‌تی بوو‌، جه‌ژنی یه‌که‌مین رۆژی ئازادییه‌. له‌و ئاهه‌نگ و یادکردنه‌وه‌یه‌دا بنه‌ماڵه‌ی ئێمه‌ زۆر ناڕه‌حه‌ت بوون، دڵیان ته‌نگ، بێسه‌ر ده‌سووڕانه‌وه‌، زۆر خێزانی تریش موڵک و سامانیان له‌لایه‌ن دادگاکانی شۆڕشه‌وه‌ ده‌ستی به‌سه‌ردا گیرا. هه‌ندێ که‌سی تریش هه‌بوون ئه‌وانه‌ی هاوسۆزی شۆڕشه‌که‌بوون، به پێچه‌وانه‌ی ئه‌وانه‌‌ له‌ناکاو ده‌وڵه‌مه‌ندبوون. به‌ڵام ئه‌وه‌یان بۆ ئێمه‌ نه‌بوو، مامێکی دایکم له‌به‌رئه‌وه‌ی گوایه‌ له‌ ده‌سته‌ڵاتی پێشوو ده‌ستی هه‌بوو، خانووه‌که‌یان لێداگیرکرد. عه‌لی خاڵم زوو به‌گه‌ڵ (حه‌ره‌س سه‌وری) که‌وت، له‌ پشت کۆشکی شاهه‌نشاوه‌، له‌ ناوچه‌یه‌کی باش پارچه‌ زه‌وییه‌کی له‌ شیمیران ده‌ستکه‌وت. خانوویه‌کی باشی له‌سه‌ر دروستکرد، له‌گه‌ڵ ژنه‌ گه‌نجه‌که‌یدا به‌ خۆشی له‌ناوییدا ژیان.
	له‌ سه‌ره‌تای شۆڕش ئه‌و خاڵه‌م حه‌زی له‌و‌ ژنه‌ی کردبوو، دایکم و داپیرم رازی نه‌بوون بۆ داخوازی له‌گه‌ڵی بچن، به‌ بیانوی ئه‌وه‌ی کیژه‌که‌، دانیشتووی گه‌ڕه‌کێکی تارانه‌و دانیشتووی جمران نییه‌، دایکم پێیوتبوو، ئه‌و کیژه‌ وه‌رزێره‌و له‌وان ناوه‌شێته‌وه‌، به‌ڵام خاڵم کۆڵی نه‌دابوو، تا دڵداره‌که‌ی خۆی هێنابوو، پاش ئه‌وه‌ی دانیشتووانی گوندی‌ هاتنه‌ ناو داخوازییه‌که‌. به‌و شێوه‌یه‌ (ئێران دۆخت) خاڵۆژنم شووی به‌ هاووڵاتییه‌‌کی گونده‌که‌مان‌ کردبوو. به‌و شێوه‌یه‌ ئاره‌زووه‌کانی خاڵم هاته‌ دی، هه‌ر ئه‌و هه‌فته‌یه‌ داخوزی و ژنهێنانه‌که‌ی ته‌واوبوو، ره‌وشه‌که‌ وابوو ئه‌گه‌رنا ئه‌و جۆره‌ ژنهێنانه‌ له‌ ره‌وشی ئاساییدا، به‌چه‌ند مانگێک ته‌واو نه‌ده‌‌بوو، ئه‌گه‌رنا ئه‌وه‌ ساڵیکی ده‌ویست. خاڵۆژنه‌که‌م گچکه‌بوو، ته‌مه‌نی ته‌نها 17 ساڵان بوو، کیژه‌که‌ خوێندنی ئاماده‌یی ته‌واو نه‌کردبوو، به‌ڵام ماڵی کیژه‌که‌ شۆخیان به‌وه‌ ده‌هات کیژه‌که‌یان داوه‌ به‌ کورێک له‌ حه‌ره‌س سه‌ورییه‌، خاڵم له‌ یه‌که‌م نیگاوه‌ ئه‌و کیژه‌ی خۆشویستبوو، ئه‌ویش جوان بوو، له‌به‌رئه‌وه‌ی ئه‌و مناڵ بووه‌ که‌ دایکی مردووه‌، بۆیه‌ زوو که‌وته‌ به‌ردڵان، سۆزم بۆی ده‌جولا. بنه‌ماڵه‌که‌مان به‌رێزه‌وه‌ پێشوازییان کرد، به‌گه‌رمی له‌ ئامیزیان گرت، سه‌ره‌تا له‌ ژوورێکی بچووکی شوقه‌که‌ی پووری دایکم جێگایان بۆ کرایه‌وه‌. له‌به‌رئه‌وه‌ شوقه‌که‌ زۆر قه‌ره‌باڵغ بوو، هه‌موویان سه‌رگه‌رمی شۆڕش بوون، بۆیه‌ له‌و شوێنه‌ ته‌سکه‌دا نه‌حه‌وانه‌وه‌، به‌ڵام زۆری نه‌خایاند خاڵم به‌دیاری پارچه‌ زه‌وییه‌کی وه‌رگرت.
	پوورم (نوران) نه‌یده‌وێرا مارسیدسه‌که‌ی لێبخوڕێت، تابلۆکه‌ی ژماره‌ی مه‌له‌کی پێوه‌ بوو، بۆیه‌ ده‌ترسا، حه‌ره‌س سه‌ورییه‌کان به‌ئاسانی بیانویان پێده‌گرت، رایانده‌گرت و داوای ناسنامه‌یان لێده‌کرد، زۆریش ئه‌و جۆره‌ ئوتومبێلانه‌یان ده‌ست به‌سه‌ردا ده‌گرت. (مسیبی) مێردیشی، که‌ خزمی باوکم بوو، له‌ سه‌رده‌می شاهه‌نشادا ده‌ستی ده‌ڕۆیشت، پله‌ی به‌رزی هه‌بوو له‌ دیوانی ئیمپراتۆرییه‌تدا خۆشنووسی تایبه‌تی شاهه‌نشابوو، ئه‌و نامه‌ تایبه‌تیه‌کانی بۆ ده‌نووسی. به‌ ده‌ستخه‌تی خۆی له‌ کۆشکدا چوارینه‌کانی خه‌یامی بۆ شاهه‌نشا نووسیبوو. دوو کیژی به‌ ناوی (گیتا)و (ماهیتا) به‌جوانی روومه‌ته‌کانی ناسرا‌بوو، هه‌موو لایه‌ک دڵنیابوون ئه‌و کیژه‌ شوو به‌ کورێکی دیار ده‌کات، له‌ناو خزمه‌کانماندا ده‌نگۆی ئه‌وه‌ هه‌بوو ئه‌و کیژه‌ شوو به‌ کوڕی شاهه‌نشا ده‌کات، ده‌بێته‌ ژنی جێنشینی ره‌زا په‌هله‌وی، پێش چه‌ند سه‌عاتێک له‌ راکردنی شاهه‌نشا ئوتومبێلێکی شاهانه‌ هاتبووه‌ ماڵه‌که‌یان، یه‌کێک هاتبووه‌ ماڵه‌که‌ی ئه‌وان، که‌س نه‌یزانی ئه‌و په‌یامنێره‌ بۆچی هاتبوو، ئه‌وه‌ش وه‌ک شته‌کانی تر به‌نهێنی مایه‌وه‌.
	بنه‌ماڵه‌ی باوکم خۆیان ده‌هێنایه‌ ریز ماڵی شاهه‌نشا، مامی باپیرم ژه‌نراڵ (ئاموجان تیمسار)، که‌سێکی دیاربوو، ماوه‌یه‌ک به‌رێوه‌به‌ری ئاسایشی تاران بوو، ئه‌وه‌ی ئێمه‌ بیستوبوومان‌ گوایه‌ کیژێکیان ناوی (ماهناواز)بوو، هاوته‌مه‌نی پوورم (تۆران) بوو، رازی نه‌بوو شوو به‌ برای شاهپوور بکات، بیانوه‌که‌شی ئه‌وه‌بوو پیاوانی ئه‌و بنه‌ماڵه‌یه‌ زۆر مێبازن و چاویان له‌ده‌ره‌، ئه‌وه‌ش له‌وان ناوه‌شێته‌وه‌.
	***
	ده‌ستووره‌ نوێیه‌که‌:
	له‌ ماڵی ئێمه‌ که‌سمان به‌شداری ریفراندۆمی ده‌ستووره‌ نوێیه‌که‌مان نه‌کرد، که‌ بۆ کۆماری ئیسلامی ده‌نگی بۆ درا. به‌ڵام له‌ یه‌کی ئه‌پریلدا زانیمانه‌وه‌ گوایه‌ رێژه‌ی 99% ده‌نگی ئه‌رێیان بۆ ده‌ستووره‌که‌ داوه‌، له‌و رۆژه‌وه‌ خومه‌ینی رۆژه‌ یه‌که‌مه‌که‌ی به‌ رۆژی خودا ناوبردبوو. هه‌ڵمه‌تی ره‌شبگیرییه‌که‌ به‌رده‌وام بوو، خه‌ڵکیش زۆر له‌ سێداره‌ ده‌درا، له‌ ته‌له‌ڤزێونه‌وه‌ هه‌واڵی له‌ سێداره‌دانه‌کانی به‌ ناوی خائینانی نه‌ته‌وه‌ ناوده‌برد. شه‌وێکیان به‌ سه‌رسووڕمانه‌وه‌ ئامۆزایه‌کی باپیرمان بینی، (اغا سیف الله‌ شاهنده‌)، ماوه‌یه‌ک بوو خۆی و گوڵێی کیژی هیچ هه‌واڵیان نه‌بوو، که‌س هیچی له‌و دوو که‌سه‌ نه‌ده‌زانی، ئه‌و ئامۆزایه‌مان جێگری سه‌رنووسه‌ری گۆڤارێکی سه‌ر به حکومه‌تی‌ ئیمپریالی بوو. که‌ له‌ سه‌ر شاشه‌ی ته‌له‌ڤزێونه‌وه‌ بینیمان، شوێنه‌واری لێدانی به‌ده‌موچاویه‌وه‌ ‌بوو. وه‌ک توتو له‌سه‌ر ته‌له‌ڤزێونه‌وه‌ دانی به‌وه‌دا نا، که‌وا ئه‌و خیانه‌تی مه‌زنی کردووه‌، له‌گه‌ڵ شاهه‌نشابووه‌، بۆ به‌رژه‌وه‌ندی وڵاتێکی بێگانه‌ش جاسوسی کردووه‌، بۆیه‌ له‌و رۆژه‌وه‌ زانیمانه‌وه‌ له‌ سێداره‌درا، ته‌رمه‌که‌یان شوێن بزریش کرد. ژنه‌که‌ی زۆر هاتوچۆی ئێمه‌ی ده‌کرد، پاش ئه‌و کاره‌سات و کۆچه‌ مه‌زنه‌، ئه‌و هه‌ر ئاکاره‌ خۆشه‌کانی به‌ رووه‌وه‌ مابوو. ئێمه‌ هه‌موومان بنه‌ماڵه‌یه‌کی خۆڕاگر ماینه‌وه‌، پاش بیست ساڵ من گیرام، هه‌موو چاوه‌ڕوان بوون منیش وه‌ک خه‌ڵکانی تر بێمه‌ سه‌ر ته‌له‌ڤزێون، به‌ زاری خۆم دان به‌ خیانه‌ت بنێم. که‌ ئازادکرام، خاڵم (بیزهان) به‌ چاوی به‌ فرمێسکه‌وه‌ ئه‌وه‌ی بۆ ده‌گێڕامه‌وه‌، هه‌موومان به‌ شۆکه‌وه‌ ئه‌وه‌ ده‌گێڕینه‌وه‌. چونکه‌ هه‌موویان له‌ ماڵه‌وه‌یان وایانده‌زانی تازه‌ من ناگه‌ڕێمه‌وه‌، ته‌واوبووم.
	***
	پایزی 1979:
	باوکم زۆر له‌ ئێمه‌ ده‌ترسا، بیری له‌وه‌ کرده‌وه‌ ئێمه‌ بنێرێته‌ له‌نده‌ن، هه‌ر هیچ نه‌بێ هاوینه‌که‌ی له‌وێ بمینێنه‌وه‌، به‌ته‌واوبوونی ڤێلاکه‌مان له‌ که‌ره‌ج، پایزه‌که‌ی گه‌ڕاینه‌وه‌ تاران. باوکم له‌ دایکی دوورنه‌ده‌که‌وته‌وه‌، دایکم و داپیرم بروایان به‌وه‌ هه‌بوو له‌ وڵاتا کوده‌تایه‌کی سه‌ربازی روو ده‌دات، هیوایان زۆر به‌وه‌ هه‌بوو. که‌ ده‌رگای قوتابخانه‌کانیش کرایه‌وه‌، من و خوشکم چووینه‌وه‌ به‌ر خویندن.
	که‌ له‌ پۆله‌کان دانیشتین، سه‌ر‌سام بووین له‌ پۆله‌کانمان کوڕمان له‌گه‌ڵدا نه‌بوو، له‌ قوتابخانه‌کان کوڕو کیژه‌کانیان له‌یه‌کتری جیاکردبۆوه‌. له‌ پۆله‌که‌ی خوشکمدا کیژێکیان له‌گه‌ڵدابوو، له‌ هه‌موو خوێندکاره‌کان ئازاتربوو، هێشتا له‌ ئاماده‌ییه‌کان حیجاب جێبه‌جێ نه‌کرابوو، (که‌ من بوومه‌ پۆلی سێ بریاری حیجاب جێبه‌جێکرا)، ئه‌و ده‌مه‌ یه‌ک کیژی سه‌رپۆش له‌سه‌رمان له‌گه‌ڵدابوو، ئه‌و کیژه‌ له‌ سه‌ر لێوی سه‌ره‌وه‌یدا ماکێکی هه‌بوو، ده‌نگیشی که‌رخ بوو، به‌و ده‌نگه‌ی تایبه‌ته‌ی خۆیه‌وه‌ به‌یانیان زوو له‌ناو ریزی خوێندکارانه‌وه‌ دروشمی شۆڕشگێرانه‌ی ده‌ووته‌وه‌، هاواری ده‌کرد. ئه‌و تازه‌ خێزانه‌که‌یان له‌ خوارووی تارانه‌وه‌ هاتبووه‌ شه‌قامی شاهرا ئارا. دایکم رۆژانه‌ ده‌هاته‌ شوێنمان و ده‌ستی ده‌گرتین، من و (کاتی) خوشکمی ده‌هێنایه‌وه‌ ماڵه‌وه‌، هه‌ر که‌ چاوی به‌و کیژه‌ که‌وت خۆشی نه‌ویست، زۆرجار لاملی له‌گه‌ڵ ده‌کرد، که‌یفی به‌و کیژه‌ نه‌ده‌هات. له‌به‌رئه‌وه‌ی برایه‌کی له‌ شۆڕشه‌که‌ کوژرابوو، براکه‌ی خوێندکاری پزیشکی بوو، بۆیه‌ به‌و کیژه‌یان ده‌ووت، خوشکی شه‌هید.
	*****
	داگیرکردنی باڵوێزخانه‌که‌:
	پله‌ی گه‌رمی هه‌ڵچوونی ئێرانیه‌کان به‌ ئاسانی کپ نه‌ده‌بۆوه‌، شاڵاوی راوو رووتیه‌کان، کوشتن و له‌ سێداره‌دانه‌کان ژماره‌یان زۆربوو، سامانی گشتی وڵاته‌که‌ زۆر تاڵانکرا، به‌ ساردبوونه‌وه‌و که‌مبوونی ئه‌و دیاردانه‌ ئێرانیه‌کان سارد نه‌بوونه‌وه‌، هه‌ر گه‌رم بوون، زۆر له‌ رووی ئه‌مریکییه‌کان داخ له‌دڵ بوون، نیازی تۆڵه‌یان هه‌ر هه‌بوو، رۆژێکیان که‌ چووینه‌ قوتابخانه‌ له‌ ده‌رگاکه‌دا خوێندکاران وێنه‌ی ئاڵای ئه‌مریکایان له‌سه‌ر ئه‌رزا کێشابوو، ده‌با هه‌موو به‌ پێیان به‌سه‌ریدا بڕۆین، بۆ چوونه‌ ناوه‌وه‌و هاتنه‌ ده‌ره‌وه‌ ناچاربوویت پێ له‌سه‌ر ئاڵاکه‌ دابنێیت.
	ده‌سته‌ خۆێندکارێک 66 که‌سی ناو باڵۆێزخانه‌که‌یان، گه‌مارۆ دابوو. له‌ به‌رامبه‌ر ئازادکردنی ئه‌و ئه‌مریکاییانه‌ داواکاربوون شاهه‌نشا ته‌سلیم به‌ ئێران بکاته‌وه‌، مه‌سه‌له‌که‌ زۆرتر گه‌رم بوو که‌ خومه‌ینی به‌ ره‌سمی پاڵپشتی کاره‌که‌ی خۆێندکاره‌کانی کرد، رۆژانه‌ پێش ئه‌وه‌ی ده‌وامه‌که‌مان ده‌ست پێبکات، هه‌موومان ده‌بووایه‌ گوێ له‌ دروشمه‌کان تورکان راگرین، پێش ئه‌وه‌ی بچینه‌ ناو پۆله‌که‌‌مان ئه‌و دروشمه‌کانی وه‌ک (مردن بۆ ئه‌مریکا ... بڕوخێت ئه‌مریکا) به‌ سۆزه‌وه‌ ده‌ووته‌وه‌، ئێمه‌ش هه‌موومان به‌ ناچاری ئه‌و دروشمه‌مان له‌ دوای ئه‌و ده‌ووته‌وه‌.
	خانم نوری نوێنه‌ری خویندکارانی کولیژه‌که‌ به‌ ئاماده‌بووانی راگه‌یاند: 
	کیژان بێگومان ئه‌وه‌تان بیست که‌وا خوێندکاران له‌ناو سه‌فاره‌تی ئه‌مریکی ده‌ستیان به‌سه‌ر چه‌ند جاسوسێکی ئه‌و وڵاته‌دا گرتووه‌، ئێمه‌ش بۆ پشتیوانی ئه‌و کرده‌وه‌یان ده‌چین، هه‌موومان هاوشانی خۆمانیان پێ راده‌گه‌یه‌نین، کۆمه‌ڵه‌یه‌ک پاس له‌ ده‌ره‌وه‌ی کۆلیژ وه‌ستاون، ده‌مانباته‌ پێش سه‌فاره‌ته‌که‌، ئیمڕۆ ده‌واممان نییه‌، ئه‌وه‌ی حه‌ز ناکات له‌ گه‌ڵمان بێت، ده‌توانێت له‌ کۆلێژ بمێنێته‌وه‌، یان بچێته‌وه‌ ماڵه‌وه‌، له‌ هاتن و نه‌هاتن ئازادن.!
	که‌ خانم وته‌که‌ی ته‌واوکرد، کیژه‌کان دروشمی پشتیوانیان دووباره‌ کرده‌وه‌، به‌ تایبه‌تی که‌ زانیان ئه‌و رۆژه‌ ده‌وام نییه‌و کراوه‌ به‌ پشوودانێکی ره‌سمی. منیش زۆر به‌ سۆزبووم بچم، به‌ په‌رۆش بووم ئه‌وه‌ ده‌سته‌ کوڕو کیژانه‌ ببینم که‌ سه‌فاره‌ته‌که‌یان گه‌مارۆداوه‌، وامده‌زانی هه‌مووی جلی تایبه‌تی کۆماندۆیان له‌به‌ره‌، ده‌ست به‌ تفه‌نگن، حه‌زم ده‌کرد دیمه‌نه‌که‌ ببینم. به‌ راکردن و به‌ په‌له‌ به‌ره‌و پاسه‌کانی ده‌ره‌و‌ه‌ی قوتابخانه‌که‌ رۆیشتین، من زوو گه‌یشتمه‌ ناو پاسه‌که‌ به‌ختیاربووم شوێنکم بۆ خۆم و بۆ (دڵارام) هاوڕێم گرت، ئێمه‌ که‌ له‌ناو پاسه‌کان جێگامان به‌رکه‌وتبوو، به‌ شایی و به‌ خۆشییه‌وه‌ ده‌ستمان بۆ هاوڕێیه‌کانی ده‌ره‌وه‌ی پاسه‌کان راده‌وه‌شاند، ئه‌وانیش ئیره‌ییان به‌ ئێمه‌ ده‌هات، ئێمه‌ زۆر به‌ختیار بووین که‌ ده‌چینه‌ ئه‌و شوێنه‌ی خوێندکاره‌کان چه‌ند جاسوسێکی ئه‌مریکییان گه‌مارۆداوه‌. ئه‌وانه‌ی جێگایان له‌ناو پاسه‌کان نه‌کرایه‌وه‌ به ‌دڵساردی گه‌ڕانه‌وه‌ قوتابخانه‌. به‌درێژایی رێگاکه‌ له‌به‌ر ئاپووره‌ی رێگاکه‌ دوو سه‌عاتمان پێچوو، له‌ناو پاسه‌که‌ کردمانه‌ به‌زمێکی خۆش، بووه‌ ئاهه‌نگێکی شادومانی، هاوارمان ده‌کرد، گۆرانیمان ده‌ووته‌وه‌، بۆیه‌ مامۆستاکه‌مان هاواری کرده‌ سه‌رمان و وتی: 
	کیژان خۆ ناچینه‌ ئاهه‌نگی بووک گواستنه‌وه‌، به‌سه‌..! که‌ گه‌یشتینه‌ لای سه‌فاره‌ته‌که‌ خه‌ڵکێکی زۆر وه‌ستابوون هه‌موولایه‌ک به‌په‌له‌بوون بچنه‌ پێشه‌وه‌، زۆرتریان لێوه‌ دیار بێت، له‌ رووداوه‌که‌ نزیک بن، نیوه‌ڕۆبوو، زۆر ماینه‌وه‌ هیچمان نه‌کرد، هیچمان نه‌بینی، بۆیه‌ له‌ناو پاسه‌که‌ ده‌نگی ئه‌وه‌ ده‌هات، بچینه‌ لایه‌کی تر ،،!! 
	که‌ خانم نوری گوێی له‌ هاتو هاواره‌که‌ی ئێمه‌بوو هاته‌ ناو پاسه‌که‌و هاواری کرده‌ سه‌رمانو وتی: بێده‌نگ .. بێ ده‌نگ بن ..!! به‌سه‌ هاوارکردن .. گوێ بگرن .. نه‌ ئێمه‌و نه‌ مامۆستاکانمان ده‌یانزانی شووێنه‌که‌ به‌و شێوه‌ قه‌ره‌باڵغ ده‌بێت، که‌س بڕوای نه‌ده‌کرد، حه‌شاماته‌که‌ زۆر زۆربوو، که‌سیش نه‌یده‌توانی بڕیاری ئه‌وه‌ بدات بگه‌ڕێنه‌وه‌ ماڵه‌وه‌و به‌ شوفێری پاسه‌کان بڵێت، بۆ قوتابخانه‌ بگه‌ڕێوه‌، له‌و ناوه‌وه‌ گیرمان خوارد، نه‌مانتوانی هیچ چالاکی بکه‌ین که‌سمان نه‌بینی، بواریش نه‌ما رێگای گه‌ڕانه‌وه‌ی پاسه‌کان هه‌بێت. ئه‌وه‌نده‌مان بینی چه‌ند مناڵێک به‌ڕیز وه‌ستابوون به‌ جوانی له‌ناو شه‌قامه‌کان ده‌رۆیشتن و دروشمی دژ به ‌ئه‌مریکییه‌کانیان ده‌وته‌وه‌، ئێمه‌ش له‌ناو پاسه‌کانا گیرمان خواردبوو.‌ که‌ له‌ دروشمه‌کانیان بوونه‌وه‌ که‌وتینه‌ شه‌ڕه‌ جنێو به‌و مناڵانه‌، ئه‌وانیش به‌وه‌ی ده‌هاته‌ ده‌ستیان به‌رد بارانیان ده‌کردین، به‌ڵام نوری خانم زۆر سه‌رکۆنه‌ی کردین، زۆر لێمان تووڕه‌بوو. یاریده‌ره‌که‌ی ناوی ئه‌وانه‌ی بۆ نووسی که‌وا ناڕه‌حه‌تیان کردووه‌و ئاژاوه‌یان نابۆوه‌، که‌ گه‌ڕاینه‌وه‌ قوتابخانه‌ سزایان بدرێت، ئێمه‌ که‌ گه‌ڕاینه‌وه‌ ئاپۆره‌ی خه‌ڵکم بینی به‌ره‌و سه‌فاره‌ته‌که‌ ده‌چوون.
	****
	ساڵی 1980:
	هه‌تا زستانیش ماڵی ئێمه‌ خه‌و‌نیان به‌وه‌ ده‌بینی له‌و وڵاته کوده‌تایه‌کی سه‌ربازی روو بدات، به‌وه‌ش باری سیاسی وڵاته‌که‌ ده‌گۆڕێت. له‌ هه‌ڵبژاردنه‌کانا باوه‌ڕپێکراویکی خومه‌ینی بۆ پۆستی سه‌رۆک کۆماری ده‌رچوو، ئه‌ویش (ئه‌بو ئه‌لحسن سدر)بوو. ئه‌بو ئه‌لحسن هاوڕێی مامم (بیزهان) بوو، ئه‌و مامه‌م دکتۆری ددان بوو، له‌به‌ر ته‌نگژه‌ ئابوورییه‌کان و ره‌وشه‌ ئاڵۆزه‌کانی وڵات، ئه‌ویش له‌گه‌ڵ ئه‌و بووچونه‌ بوو، ئه‌و رژێمه‌ نوێیه‌ زۆر نامینێته‌وه‌و ده‌ڕوخێت. رێژه‌ی هه‌ڵاوسان له‌ بازاڕدا به‌رزتر ده‌بوو، به‌رهه‌می ده‌رهێنانی پترۆلیش زۆر به‌ره‌و که‌می ده‌چوو. ئه‌گه‌رچی ده‌ستوورێکی نوێ بۆ وڵات دانرا، سه‌رۆکی وڵات به ‌هه‌ڵبژاردن ده‌رچوو، به‌ڵام هیوای ئارامی که‌م بوو، له‌ ناو شه‌قامه‌کاندا زۆر که‌سایه‌تی ناودار تیرۆر ده‌کران، ده‌سته‌یه‌ک به‌ ناوی (الفرقان) به‌رپرسییه‌تی تیرۆرکردنی چه‌ندین که‌سایه‌تی ناوداری شۆڕشگێری خسته‌ ئه‌ستۆی خۆی. دکتۆر (مرتضی مطهری)، یه‌که‌مین قوربانی ئه‌و تیرۆره‌بوو، ئه‌و مامۆستایه‌ی زانکۆ له‌ مایۆی ساڵی 1979 تیرۆرکرا، که‌سێکی نزیکی خومه‌ینیش بوو، که‌ کوژرا، خومه‌ینی له‌سه‌ر ته‌له‌ڤزێون بینراو بۆی ده‌گریا. رۆژی کوشتنه‌که‌ی له‌ ئێران به‌ناوی (رۆژی مامۆستا) راگه‌یاند.
	****
	له‌ جمران:
	له‌به‌رئه‌وه‌ی شاری قوم، شوێنێکی لاچه‌پ و دووربوو، بۆیه‌ پێشنیاریان کرد، خومه‌ینی شوێنی مانه‌وه‌و ژیانی بگۆڕێت، له‌ ئه‌پریلی 1980 ئه‌لئیمام جمرانی پێشنوێژی مزگه‌وتی جمران پێشنیاری بۆ کردبوو، خومه‌ینی بێته‌ جمران، ئه‌و گونده‌ شوێنی له‌دایکبوونی دایکم بوو، گونده‌که‌ ئاووهه‌واێکی سازگاری هه‌بوو، ناوچه‌که‌ش ئارام و خۆش بوو‌، له‌ناو شاخه‌ سه‌رکه‌شه‌کانیدا ئاوی ساردو جوانی لێ هه‌ڵده‌قوولێت، بۆیه‌ خومه‌ینی بیرۆکه‌که‌ی لا باش بوو، داوایکرد خانووێکی له‌و گونده‌ بۆ به‌کرێ بگرن، ئه‌و خانووه‌ی بۆیان به‌کرێ گرتبوو باخچه‌یه‌کی باشی هه‌بوو، خاوه‌نی خانووه‌که‌ ئه‌لئیمام جمرانی بوو، ئه‌ویش به‌ شیردان برای باپیری دایکم بوو، بۆیه‌ دایکم زۆری لا ناخۆش بوو، زۆریش له‌و که‌سه‌ نزیکه‌ی خۆی تووره‌بوو.
	لادێییه‌کانی ئه‌و گونده‌ شانازییان به‌وه‌ ده‌کرد، که‌وا خومه‌ینی ته‌شریف بهێنێت و له‌ گونده‌که‌ی ئه‌وان بژیت، به‌ڵام له‌ پاراستن و سه‌لامه‌تیشی ده‌ترسان، بۆ سه‌لامه‌تی ئه‌و، له‌ کۆڵانه‌کانی پێش گه‌یشتن به‌ ماڵه‌که‌ی حه‌وت ده‌رگای ئاسنیان دانا. بۆ گه‌یاندن و هاتوچۆی هاووڵاتیانیش بواری تریان دۆزییه‌وه‌، ناوچه‌که‌ بووه‌ ناوچه‌یه‌کی دابڕاو، ده‌رگای له‌سه‌ر داخرا. له‌به‌رئه‌وه‌ی ماڵی داپیرمان له‌و گونده‌بوو، بۆیه‌ به‌ بڕینی چه‌ندین سه‌کۆو پشکنین ده‌چووینه‌ لای داپیرمان، به‌و بواره‌ بۆمان هه‌بوو بگه‌ینه‌ ناوچه‌که‌. له‌به‌رئه‌وه‌ی هه‌موو گاڤێ پرسیارو لێپرسینه‌وه‌مان له‌گه‌ڵ ده‌کرا، بۆیه‌ دایکم له‌سه‌ردانه‌کانیدا زۆر له‌ پاسه‌وانه‌کان و رفتاره‌کانیان هه‌راسان و تووره‌ ده‌بوو.
	****
	به‌یه‌کداچوون له‌گه‌ڵ پاسه‌وانه‌کان:
	بۆ گه‌یشتنمان بۆ ماڵی داپیره‌که‌مان ده‌بووایه‌ پیاوانی ریشدار بمانپشکنن، ده‌بووایه‌ ئارام بین، بێده‌نگ و هێمن بین، جارێکیان پیاوه‌ ریشداره‌کان داوایان له‌ دایکم کرد، سه‌رپۆشه‌که‌ی باش گرێ بدات، توندی بکات، سوراوی سه‌ر لێوه‌کانیشی لابات، بۆیه‌ دایکم به‌وه‌یان زۆر تووڕه‌بوو، به‌ روویاندا هه‌ڵچوو، من و خوشکم زۆری لێ پاڕاینه‌وه‌ ئارام بێت، هێور بێته‌وه‌. له‌وه‌ ده‌ترساین، ئه‌گه‌ر بگیرێت و بکه‌وێته‌ ده‌ست پاسه‌وانه‌کانی ئه‌لئیمام، باندۆره‌که‌ی زۆر ده‌بێت.. زۆری لێ پاڕاینه‌وه‌، به‌ڵام سوودی نه‌بوو، زۆر به‌رق و تووره‌ییه‌وه‌ دابه‌زییه‌ سه‌ر پاسه‌وانه‌کان. هه‌ر ئه‌و جاره‌ نه‌بوو، که‌و‌ا دایکم له‌گه‌ڵ ئه‌و پاسه‌وانانه‌ ده‌بووه‌ ده‌مه‌قاڵێیان، هه‌موو جارێ یه‌کێک له‌ بازرگانه‌کانی گونده‌که‌، ئه‌وه‌ی ده‌ستی ده‌ڕۆیشت و بنه‌ماڵه‌که‌ی ئێمه‌ی ده‌ناسی له‌ده‌ست پاسه‌وانه‌کان ده‌ریده‌هێنا. بیانوه‌که‌شی ئه‌وه‌بوو ئه‌و ژنه‌ چه‌ند مناڵی هه‌یه‌و ئه‌و پیره‌ژنه‌ داماوه‌ په‌رورده‌ ده‌کات، ناکرێ دوا بکه‌وێت یان راگیرێت. داپیره‌شم به‌رده‌وام گله‌یی له‌ دایکم ده‌کرد، نابێ به‌و شێوه‌یه‌ مامه‌ڵه‌ له‌گه‌ڵ پاسه‌وانه‌کان‌ بکات، چونکه‌ باش ناکه‌وێته‌وه‌و رۆژێ دێ ده‌گیرێت و سه‌رئێشه‌ی زۆرترمان بۆ په‌یدا ده‌کات، زۆر سه‌رکۆنه‌ی دایکمی ده‌کرد. من زۆر بیرم له‌وه‌ ده‌کرده‌وه‌ ئه‌و رۆژه‌ خۆشانه‌ی پێش شۆڕش ناگه‌ڕێته‌وه‌، من هیچ بڕوام به‌و قسانه‌ نه‌مابوو، که‌ مامم (بێژان)و باوکم خه‌ونیان پێوه‌ ده‌بینی، ئه‌وه‌ی هیوایان پێبوو دووربوو.!
	****
	فستانه‌ گوڵینه‌کان:
	پاش ئه‌وه‌ی له‌ زیندانا ئازادکرام، بۆ به‌یانیه‌که‌ی له‌گه‌ڵ دایکم و خوشکم بۆ کڕینی قوماشێک بۆ دوورینی (شادور)ێک چووینه‌ بازاڕ. بڕیاری ده‌ستنیشان کردنی جۆری قوماشه‌که‌ زه‌حمه‌ت نه‌بوو، ئاسان بوو، قوماشێکی ره‌نگ ئاڵی ئه‌ستوورمان هه‌ڵبژارد، به‌زازه‌که‌ بۆ کڕینی قوماشه‌که‌ پیرۆزباییشی پێ وتم. به‌ تاکسییه‌ک به‌ره‌و ماڵی داپیره‌م رۆیشتین، داپیره‌م ناوی (په‌روین) بوو، به‌ڵام ئێمه‌ به‌ ناوی ماما (بوزورگ)، یان ماما (باری) بانگمان ده‌کرد، داپیره‌م پێش چل ساڵێک، قوماشی باشی ده‌چنی، له‌ قوتابخانه‌کاندا ژنان بۆ فێربوونی ته‌ون و چنین زۆر ده‌هاتنه‌ لای، به‌رده‌وام سه‌ری قاڵ بوو، ده‌وروپشتی جمه‌ی ده‌هات، که‌ مناڵ بووم بۆ یاری کردن چووبومه‌ لای.
	له ماڵه‌که‌ی داپیرمدا دۆڵابێکی لێبوو چه‌ندین فستانی ره‌نگاوره‌نگی تێدابوو، هه‌مووی داپیره‌م به‌ ده‌ستی خۆی چنیبووی، له‌ناو فستانه‌کانی جلی بوکێنی زۆر نایابی تێدابوو، له‌ناو فستانه‌ بوکینیه‌کاندا چه‌پکه‌ گوڵیان له‌ناودا مابوو، له‌ نه‌خشه‌کانیدا ده‌ست ره‌نگینی نازدارییان پێوه‌بوو. به‌ڵام له‌و رۆژه‌دا له‌ شوقه‌یه‌کی بچووکی باکووری تاران داپیره‌ ته‌مه‌ن هه‌شتا ساڵییه‌که‌م ده‌ژیا، ئیمڕۆ داواکارم له‌جیاتی ئه‌وه‌ی ئێواره‌یه‌کی خۆش به‌یه‌که‌وه‌ رابوێرین، له‌و پارچه‌ قوماشه‌ ره‌شه‌ ئه‌و شته‌ به‌دناوه‌ی ناوی شادوره‌ بۆم بچنیت. داواکه‌م ساده‌و ئاسان بوو، یه‌کسه‌ر قوماشه‌‌ ره‌شه‌که‌ی به‌ باڵام کردو ته‌واو، به‌و دیمه‌نه‌ نیگه‌رانیم له‌ ئاکاری به‌دی ده‌کرد. به‌ پێکه‌نینه‌وه‌ وتم:
	ماما باری ته‌ماشام که‌، ببینه‌ چۆن ئه‌و لووله‌ ره‌شه‌ منی له‌ناو خۆیدا قووتداوه‌. هیوای بۆ خواستم خۆشیم بۆ بهێنیت، داپیره‌شم داوایکرد، ئه‌گه‌ر شادوری تری ده‌وێت، بۆ سه‌ردانی وه‌زاره‌ته‌کان ئه‌وه‌ من ئاماده‌م، دایکم به‌پێکه‌نینه‌وه‌ وتی، ئه‌وانه‌ بۆ ئه‌وه‌ش باشه‌ له‌ نه‌خۆشیش ده‌تپارێزیت. شه‌یتانیش هیچی تر نزیکت نابێته‌وه‌، هه‌موومان به‌ پێکه‌نین مه‌سه‌له‌که‌مان بڕانده‌وه‌.
	جگه‌ره‌که‌ی به‌ ئه‌رزه‌ ته‌ڕه‌که‌ کوژانده‌وه‌، له‌به‌رخۆیه‌وه‌ وتی:
	اعوذ بالله‌ من الشیطان الرجیم ..! شادوره‌که‌م له‌ خۆم لوولدا، به‌ره‌و بینایه‌ی په‌یوه‌ندییه‌ گشتییه‌کان رۆیشتم .. ئاغای ئه‌ندازیار چاوه‌ڕوانی ده‌کردم.
	ئه‌و ماوه‌ی له‌ زیندانابووم، ناوی تایبه‌تیم له‌ ژنه‌ پاسه‌وانه‌کان نابوو، ئه‌وان زۆربون، ناوی راستی خۆیان ئاشکرا نه‌ده‌کرد، پێم ده‌ووتن، ناوتان چییه‌ ده‌یانوت:
	ئێمه‌ ناومان نییه‌، ئێمه‌ سه‌ربازین، ئیمامی زه‌مانه‌کان ناویان نییه‌. له‌ سه‌عات نۆی به‌یانییه‌وه‌ تا حه‌وتی به‌یانی رۆژی دوایی ده‌مانه‌وه‌، ئاکاریان ده‌ناسرایه‌وه‌، بۆیه‌ من له‌ خۆمه‌وه‌ ناوم لێیاننابوون، وای لێهات ناوه‌که‌یان به‌سه‌ردا ببووه‌ ماڵ، خۆشیان ناوه‌که‌شیان لا خۆش بوو، ناوه‌کانیشم به‌ گوێره‌ی شێوه‌و ئاکارو ته‌مه‌نیان بۆ داده‌نا، وه‌ک (زهره‌)و (منیره‌)و (طیبه‌)و (لیلی) و (هیاخانم) و (حمیرا)م بۆ دانابوون، ئه‌وانیش به‌و ناوانه‌ یه‌کتریان بانگ ده‌کرد.
	له‌یلا به‌ زمانێکی پیسه‌وه‌ وتی:
	هه‌واڵه‌کان ئێمه‌ی گه‌یانده‌ کێنده‌رێ، له‌ کۆتاییدا گه‌یشتینه‌ شادور ..؟!! دیاره‌ له‌ ماڵه‌که‌تان شادوری ئاسایی له‌ناو خێزانه‌که‌تاندا نییه‌ ..؟ چۆن و به‌ چی بوویته‌ موسلمان..؟ له‌ شیرازه‌ی خواره‌وه‌ی شادوره‌که‌م ورد ده‌بوه‌وه‌، نه‌خشه‌کانی به‌ حمێرا ده‌به‌نگ و هیاخانم نیشان ده‌دا، شادوره‌که‌ له‌ شیفۆنی ره‌شی ناسک چنرابوو، به‌ بورودی وردی ناسکی مه‌خمه‌ل نه‌خشابوو.
	دوو مانگ له‌ گرتووخانه‌که‌ مامه‌وه‌، له‌وێ گواسترامه‌وه‌ دادگای شۆڕش، ئه‌وه‌ش یه‌که‌مجاربوو بچمه‌ پێش دادگا. به‌ پاشکۆی پاڵتۆ ره‌شه‌که‌ی نه‌رم سه‌رم داپۆشی، ته‌بیبه‌خانم پاسه‌وانه‌ قه‌ڵه‌وه‌که‌م به‌ شادوره‌ ره‌شه‌که‌یه‌وه‌ کتێبی (خه‌ونامه‌)و (صلاه‌ النوافلی) بۆ خوێندنه‌وه‌ دامێ. ئه‌و ژنێکی باش بوو، بۆ وه‌ڵامدانه‌وه‌و خۆده‌ربازکردنم له‌ رۆژی دادگاکه، چوار جار خوێندنه‌وه‌،‌ چه‌ند ئایه‌تێکی قورئانی پیرۆزی پێ له‌به‌رکردم، تا به‌ خوێندنه‌وه‌ی له‌به‌رخۆم و به‌نهێنی بیرو هۆشی قازییه‌که‌ ببه‌ستمه‌وه‌. ئه‌و ژنه‌ پاسه‌وانانه‌ش له‌ماوه‌ی رۆژانه‌ی کاره‌کانیدا تا به‌یانی رۆژی دادێ ده‌مانه‌وه‌، وه‌ک ئێمه‌و ئه‌وانیش وه‌ک گیراو وابوون. به‌درێژایی رۆژه‌کان، ئه‌وان به‌ بازنه‌یه‌کی‌ ته‌له‌ڤزێونییه‌وه‌ چاویان له‌ ساڵۆنه‌کانی هاتوچۆ ده‌کرد. ماوه‌ ماوه‌ش له‌ناو کوڵانه‌‌ بچووکه‌که‌ی ده‌رگاکانه‌وه‌، به‌ هێمنی له‌ ژووره‌که‌یان ده‌ڕوانی، هه‌ر نیو سه‌عات و چاره‌که‌ سه‌عاتێک جارێک له‌ مانه‌وه‌مان دڵنیا ده‌بوون، رۆژانه‌ش چوار جار ده‌رگاکانیان لێ ده‌کردینه‌وه‌. جاری یه‌که‌م بۆ نوێژی به‌یانی، سێ جاره‌که‌ی تریش بۆ نانخواردن‌و نوێژکردنه‌کان بوو، که‌ هاوکات بوون له‌گه‌ڵ کاتی ژه‌مه‌کان. بێجگه‌ له‌و کاته‌ دیاریکراوانه‌دا ده‌رگاکانمان بۆ نه‌ده‌کرایه‌وه‌، له‌کاتی دیاریکراویش نه‌بێت، بۆ گه‌رماوو ئاوده‌ستی نه‌ده‌کرایه‌وه‌. له‌و چه‌ند مانگه‌ی له‌و گرتووخانه‌دا مامه‌وه‌، ناوم به‌باشی و ره‌وشت به‌رزی ناسرابوو، بۆیه‌ له‌ به‌رامبه‌ر ئه‌وه‌دا بوار ده‌درایه‌ من زۆرتر بچمه‌ ئاوده‌ست و گه‌رماوه‌که‌، یان کوبێک زۆرتر چام بده‌نێ.
	ئه‌و‌ شادوره‌ی ته‌یبه‌خانم دابوویه‌ من، ئه‌ستوورو گران بوو، که‌ له‌سه‌رم داده‌نا هه‌ستم ده‌کرد، یه‌کێک له‌ پشته‌وه‌ رامده‌کێشێت، هه‌ر له‌به‌ر گرانیه‌که‌ی له‌سه‌رم رانه‌ده‌وه‌ستا، به‌ناچاری به‌توندی به‌ هه‌موو هێزێکمه‌وه‌ ده‌ستم پێوه‌بوو. که‌ به‌و شادور‌ه‌وه‌ چووبومه‌ دادگاکه‌ هه‌ستم ده‌کرد سه‌رم زۆر ژان ده‌کات، ئه‌ژنۆم ماندووبون رایان نه‌ده‌گرتم، که‌ شادوره‌که‌م دایه‌وه‌ ژنه‌ پاسه‌وانه‌که‌ به‌زه‌ییم پێهات، ئه‌و چۆن به‌رگه‌ی ئه‌وه‌ ده‌گرێت، به‌رده‌وام له‌سه‌ر سه‌ری دایبنێت، به‌و قسه‌یه‌م هه‌ر سی ژنه‌ پاسه‌وانه‌که‌ پێم پێکه‌نین، بۆیه‌ باسکی خۆی به‌ باسکی من وه‌نا، تا بزانم چه‌ند جیاوازن، دیاربوو دوو قات گه‌وره‌ترو ئه‌ستوورتربوون، ده‌ستی دایه‌ ده‌سته‌ گچکه‌کانم، بۆیه‌ وتی:
	به‌سته‌زمان کێ تۆی لاواز بۆ هاوسه‌ری ده‌خوازێت ..؟!
	پێش چوونم بۆ دادگا، له‌ناو ژووره‌که‌مدا موحه‌قیقه‌که‌ هاته‌ لام، کیسه‌یه‌کی پلاستیکی به‌ده‌سته‌وه‌بوو. دیاربوو دایکم جوانترین شادوری ماڵه‌وه‌ی بۆ ره‌وانه‌ کردبووم. ئێمه‌ له‌ ماڵه‌وه‌ بۆ پرسه‌و سه‌رگۆڕستانه‌کان زۆرمان هه‌بوو، که‌ ده‌چووینه‌ ده‌زگا حکومیه‌کانیش له‌سه‌رمان ده‌کردن، چونکه‌ ئه‌و خوشکانه‌ی شادوریان له‌سه‌ر نه‌بووایه‌ پێشوازییان نه‌ده‌کرا.! به‌یانیش‌ دایکم بۆ نزاو نوێژیش له‌سه‌ری ده‌کرد. شادوره‌که‌ مه‌خمه‌ڵییه‌ گوڵینه‌ جوانه‌که‌، هی (کاتیانۆ)ی خوشکم بوو، له‌گه‌ڵ‌ که‌ره‌سته‌کانی بوکینی کڕیبوو، له‌ ئێران وا باو بۆ بووکان شادوری ره‌ش ده‌کڕن.
	که‌ پاسه‌وانه‌ چاو پیسه‌که‌م له‌یلا، ئه‌و شادوره‌ی بینی، زۆری لا سه‌یربوو، شادوری وا جوان و قوماشی گرانبه‌های وای له‌به‌ر نه‌کردبوو. ناردنی ئه‌و شادوره‌ له‌لای دایک و کاتی خوشکم، مانای ده‌ربڕینی هه‌ستی قوڵی خۆشه‌ویستی بوو‌ به‌رامبه‌ر به‌ من. ژنه‌ پاسه‌وانه‌کان هه‌موویان له‌ دیتنی شادوره‌که‌ی له‌ ماڵه‌وه‌ بۆم هاتبوو حکومیان له‌سه‌ر بنه‌ماڵه‌که‌مان دا، ده‌مویست چاوه‌ گچکه‌ پیسه‌کانی له‌یلا دابخه‌م، له‌ من به‌ ته‌مه‌ن گچکه‌تربوو، هه‌و بیست و یه‌ک ساڵێک بوو، ده‌مزانی چی له‌ دڵدایه‌، هیوای ئه‌وه‌ بوو ده‌ستی بڕوات منیش وه‌ک کیژه‌کانی تر له‌سه‌ر سک رایانکێشن به‌ره‌و ژێرزه‌مینه‌که‌ بمبه‌ن، هیوای وابوو گوێی له‌ فیغانی گریانم بێت. به‌رده‌وام گوێم له‌ تریقه‌ی پێکه‌نینه‌کانی ئه‌و ده‌بوو، زۆرم له‌سه‌ربرده‌ی مێرده‌ ئه‌ندامه‌که‌ی پاسه‌وانی کۆماری ده‌بوو. زۆر بێزاری ده‌کردم، به‌رده‌وام شه‌ڕی بوو، که‌ جله‌کانی بنه‌وه‌ی منی ده‌بینی پاش شووشتنیان، بۆ وشکبوونه‌وه‌ به‌ بزماره‌که‌ی پشت ده‌رگامه‌وه‌ ‌ده‌کرد، به‌و‌ ده‌نگه‌ ناخۆشه‌ی پڕ له‌ رق و به‌د ره‌وشتی هاواری ده‌کرده‌ سه‌رم، تۆ کیژ نیت ..؟ شه‌رم ناکه‌یت ئه‌و جۆره‌ جلانه‌ له‌به‌ر ده‌که‌یت ..؟ شه‌رم بکه‌ ئه‌وانه‌ نیشانی کێ ده‌ده‌یت ..؟ که‌ ئه‌و جلانه‌ی ده‌بینی زۆر سه‌رسام ده‌بوو، جله‌کانی بنه‌وه‌م له‌لایه‌ن ڤیکتۆریا سیکریت دیزاین کرابوون، له‌ سه‌فه‌ره‌که‌ی نیویۆرک کڕیبووم، به‌و ره‌نگه‌ زه‌رده‌ نایابانه‌ سه‌رمه‌ست ده‌بوو، که‌ له‌ ماڵه‌وه‌ داوام له‌ دایکم کردبوو بۆ زیندان چه‌ند دانه‌یه‌کم بۆ بنێرێت، ئه‌و دانه‌ باشه‌کانی ناردبوو، به‌ بینینی ئه‌و جله‌ نایابانه‌ له‌یلا پاسه‌وان له‌ خه‌مانا زۆری نه‌مابوو بته‌قێت. ئه‌و ده‌مانه‌ی له‌یلا له‌سه‌رم بووایه‌ زوو و خێرا له‌ گه‌رماوه‌که‌ ده‌رده‌په‌ڕیم، ده‌مزانی ئه‌و چاودێریم ده‌کات، به‌نهێنی سۆراخی هه‌موو شته‌کانی منی ده‌کرد. ئه‌و به‌ ناڕه‌حه‌تکردنی من دڵشاد ده‌بوو، بۆیه‌ وازی لێم نه‌ده‌هێنا، به‌رده‌وام به‌ دواوه‌م بوو، تا جارێکیان هاوارم کرده‌ سه‌ری و وتم:
	به‌و خودایه‌ سوێندت ده‌د‌ه‌م لێم دوورکه‌وه‌، وازم لێبهێنه‌.
	پاش ئه‌وه‌ی هه‌موویان شادوره‌که‌ی کاتییان بینی، تا خۆم بۆ به‌یانی و بۆ دادگا ئاماده‌ بکه‌م، پاسه‌وانه‌کان رۆیشتن که‌ دوورکه‌وتنه‌وه‌ ته‌نها مامه‌وه‌، گریانم هات فرمێسک له‌ چاوانم نه‌ده‌وه‌ستا، له‌ناو زیندانه‌که‌ی خۆمدا سه‌رم له‌ناو قوماشه‌ شادوره‌‌ ره‌شه‌که‌ ناو ده‌گریام، بۆنی خۆشی خوشکم له‌ قوماشه‌که‌ ده‌هات، هه‌ستم ده‌کرد، (کاتی) خوشکم هاوشانمه‌، به‌یه‌که‌وه‌ین، بۆنی زۆری له‌ عه‌باکه‌ دابوو، به‌و بۆنه‌ تازه‌وه‌ هه‌ستم به‌ ئازادی کرد له‌ناو زیندانه‌که‌مدا. زۆر گریام، له‌ناو باوه‌شی خوشکم ده‌گریام، به‌دڵ و به‌گیان گریانم ده‌هات.
	تاکه‌ ده‌ست و سه‌رچاوه‌ بتوانێت ده‌ربازم بکات. ئه‌و پیاوه‌بوو، ئه‌وه‌ی لێکۆڵینه‌وه‌ی له‌گه‌ڵ ده‌کردم، له‌و دوو مانگه‌ی له‌ناو زیندانه‌که‌ مابوومه‌و‌ه‌، هه‌ستم به‌ تاڵی رۆژگاره‌کان ده‌کرد، ده‌کرا ببمه‌ موسلمانێکی پاک، به‌ڵام ئه‌وه‌شیان قوربانییه‌کی گه‌وره‌ی ده‌ویست، بوارێکم ده‌ویست رزگارم بێت، بۆ ئه‌و مه‌به‌سته‌ش تاکه‌ فریادره‌سم موحه‌قیقه‌که‌بوو، ئه‌و تاکه‌ هیوام بوو، چی بکه‌م سۆزێک بکه‌وێته‌ ناو دڵی، ئیمان و دواڕۆژم که‌وتبووه‌ به‌ ده‌ستی ئه‌و. به‌ شێوه‌ تایبه‌تیه‌که‌ی خۆم ده‌کرا سه‌رنجی راکێشم، زۆرم بۆ گووت، چیرۆکه‌کانی ماڵه‌وه‌مان به‌راستی بۆ گێڕایه‌وه‌، چۆن دایکو باوکم یه‌کتریان بینیووه‌، چۆن بوونه‌ته‌ ژن و مێردی یه‌کتری، باسی مناڵی و گه‌وره‌بوونی خۆم بۆ کرد، بۆم گێڕایه‌وه‌ سه‌رده‌مێک شاعیربووم، شیعرم نووسیوه‌، رۆژنامه‌نووس بووم، نووسه‌ربووم، ماوه‌یه‌کیش وه‌ک راهیبیه‌ک بووم، من ده‌بووایه‌ دان به‌و شتانه‌ بنێم.
	له‌و ره‌وشه‌دا پێویستم به‌ ئه‌ڤین هه‌بوو، به‌و شته‌ پیرۆزه‌ رزگارم ده‌بوو. نه‌ده‌بوو له‌و ساتانه‌دا بیر له‌ ماڵه‌وه‌مان بکه‌مه‌وه‌، له‌ ده‌ره‌وه‌م بکه‌مه‌وه‌. ئه‌و که‌ وا به‌ ره‌قی مامه‌ڵه‌ی له‌گه‌ڵ ده‌کردم، ده‌بووایه‌ ئه‌وه‌یان له‌بیر بکه‌م، ئه‌و‌ ره‌فتاره‌ی ئه‌و به‌ناسکی و به‌سۆزو به‌هێمنی بگۆڕمه‌وه‌. هه‌ستم ده‌کرد له‌نا هۆڵه‌که‌ به‌ره‌و من دێت، بڕوام نه‌ده‌کرد ئه‌و که‌سه‌ بۆ ئازاردانم دێته‌ لام، من بیرم له‌ خۆشه‌ویستی کردووه‌، من ده‌بووایه‌ مرتاح بم، تا شێت نه‌بم، ده‌بووایه‌ هێزم زۆر له‌به‌ر بێت، تا به‌رگه‌ بگرم، تا بمینێم، ده‌کرێ وا بکه‌م منی خۆش بووێت، ده‌کرێ شتێ بکه‌م، ئه‌و بیر له‌وه‌ ده‌کاته‌وه‌ من به‌دڕه‌وشتم، من بۆ له‌ سێداره‌دان باشم، موسته‌حه‌قم به‌ سێداره‌دان، ئه‌گه‌ر ئه‌و که‌سه‌ نه‌گۆڕم ئه‌و من له‌ سێداره‌ ده‌دات، به‌ گۆڕینی ئه‌و جیهان ده‌گۆڕێت، به‌راستی که‌وتمه‌ داوی ئه‌ڤینی ئه‌و، ئه‌وم خۆشویست، که‌ نزیک ده‌بۆوه‌ که‌ ده‌نگی ترپه‌ی پێیه‌کانی ده‌هات، زۆرتر هه‌ستم به‌وه‌ ده‌کرد ئه‌و لێم نزیک ده‌بێته‌وه‌.
	به‌ رامان و ئه‌ندێشه‌یه‌کی رۆحی ماڵه‌وه‌م له‌ بیری خۆم ده‌رهێنا، تا له‌و گه‌مه‌یه‌ سه‌رکه‌وم پێویستم به‌ رۆڵێکی مه‌زن هه‌بوو، له‌به‌رئه‌وه‌ی نێوانمان دیوار هه‌بوو، بۆمان نه‌بوو یه‌کتری ببینین، ده‌بووایه‌ به‌ ده‌نگ و به‌ ده‌سته‌کانم سه‌رنجی راکێشم، له‌ کاتی ته‌حقیقه‌کاندا ده‌نگم به‌ کزی به‌ شه‌رمه‌وه‌ ده‌بیسترا، ده‌سته‌کانم وه‌ک مراوییه‌ک سه‌مای بۆ ده‌کرد، هه‌ستم کرد کاری لێده‌که‌م، ده‌جووڵا، نه‌رم نه‌رم ده‌گۆڕا، هه‌ستم کرد به‌و ره‌وشه‌ ده‌کرێ رابکه‌م، ده‌ربازم بێت. به‌ بۆنی عه‌تره‌که‌ی ناو شادوره‌که‌م به‌ ژیان ئاشنابوومه‌وه‌ ژیامه‌وه‌، گه‌ڕامه‌وه‌ ناو یاده‌‌وه‌رییه‌کانم، گه‌ڕامه‌وه‌ لای ئه‌ڤین، به‌ شادورو به‌و بۆنه‌وه‌ له‌ ده‌ره‌وه‌ی شووره‌کانی زیندانه‌کان جوانیه‌کانم دۆزییه‌وه‌، به‌ شادوره‌که‌ هه‌ستم کرد، ده‌بووایه‌ په‌له‌ بکه‌م، واده‌ی چاوه‌ڕوانی نه‌ماوه‌، کاته‌کان خێرا ده‌ڕۆن ناوه‌ستن ناکرێ کات به‌فیڕۆ بده‌ین. به‌ چاوه‌کانم نه‌مده‌توانی ته‌ماشای چاوه‌کانی بکه‌م، ده‌ترسام ئه‌گه‌ر ته‌ماشای بکه‌م، ده‌که‌ومه‌ ناو ده‌ریای ئه‌ڤینی ئه‌و، بوار نه‌بوو ده‌ترسام، به‌ڵام لایه‌نی تری گیانبازییه‌که‌م ده‌کرا به‌ هێز ببینم، ئه‌و ده‌نگی به‌هێزبوو، له‌و مه‌ترسییه‌دا هه‌ستم کرد پێویستم به ‌پیاوێکی به‌هێز هه‌یه‌ پارێزگاریم بکات، پێویستم به‌ وزه‌و به‌ ده‌سه‌ڵاتی پیاوێک هه‌یه‌ ده‌ستم بگرێت، رزگارم بکات. له‌و رۆڵه‌ی من بینیم هه‌ستم کرد، به‌راستی من ژنێکی زیره‌کم، من رۆژنامه‌نووسێکی به‌توانام، ده‌توانم که‌سانی تر بگۆڕم، ده‌کرا من ئه‌و حالی بکه‌م ئه‌و‌ه‌ی من کردوومه‌، ئه‌و مه‌ترسییه‌ی من هه‌ڵمبژاردووه‌، که‌م که‌س جورئه‌ت ده‌کات بیری لێ بکاته‌وه‌.
	ئه‌و وێنه‌ی منی له‌ ئه‌لبومی پاسه‌وانه‌کان وه‌رگرتبوو، له‌ رۆژی یه‌که‌م گیرانه‌که‌مدا وێنه‌ی منیان گرتبوو، ئه‌و وێنه‌یان له‌ پێش دانابوو، دیاره‌ بۆ روونکردنه‌وه‌ی به‌ڵگه‌کانی بووه‌، له‌و وێنه‌دا دیاره‌ من وه‌ک که‌سانیتر نیم من جیاوازم. تا رووداوه‌کان شرۆڤه‌ بکه‌م، باسی ئه‌و که‌سانه‌ بکه‌م که‌ چۆنم ناسین، ده‌بووایه‌ زانیاری زۆر نهێنی بۆ ئاشکرا بکه‌م، روونکردنه‌وه‌ی ده‌ویست ئه‌و وێنانه‌ی من که‌ گیراوم روو و لێوه‌کانم به ‌مکیاژه‌، فستانه‌که‌ی به‌رم، مل و گه‌رده‌نی دانه‌پۆشیووم، له‌ وێنه‌که‌دا دیارن من له‌ ئاهه‌نگدام، هه‌ندێ له‌ وێنه‌کان له‌ کاتی پشوودانی هاوینه‌م بوون له‌ ئه‌ڵمانیا یان له‌ خوارووی فه‌ره‌نسا گیرابوون، له‌وێ بکینییم له‌به‌ره‌، بۆ ئه‌و وێنه‌یه‌ لێی پرسیم:
	شه‌رمت نه‌کردووه‌ به‌و جله‌ رووتانه‌وه‌‌ ئه‌و وێنانه‌‌ت گرتووه‌ ..؟! پرسیاره‌کانی ئه‌و به‌هێزبوون، وه‌ڵامه‌کانی منیش لاوازو کزبوون. من مه‌زنده‌ی پیاوێکی ریشدارم ده‌کرد، ئه‌وانه‌ی خۆشه‌ویستی به‌ حه‌رام ده‌زانن، دیاره‌ ئه‌و پیاوه‌ که‌ وێنه‌کانی پێشی وه‌رده‌گرێت، شه‌رم ده‌کات و گوناهباریش ده‌بێت.

